
ᐃᓄᐃᑦ ᑕᐱᕇᑦ ᑲᓇᑕᒥ ᒥᒃᓵᓄᑦ 

ᐃᓄᐃᑦ ᑕᐱᕇᑦ ᑲᓇᑕᒥ (ITK) ᑲᓇᑕᒥ ᑭᒡᒐᖅᑐᖅᑎᐅᔪᑦ ᑲᑐᔾᔨᖃᑎᒌᖑᓪᓗᑎ 65,000-ᓄᑦ ᐃᓄᖕᓄᑦ ᑲᓇᑕᒥ, ᐅᓄᕐᓂᖅᓴᑦ ᐃᓄᐃᑦ
ᓄᓇᖕᒐᓂᕐᒥᐅᑕᐅᓪᓗᑎ, ᐃᓄᐃᑦ ᓄᓇᖁᑎᖓ 51-ᓂᒃ ᓄᓇᓕᖁᑎᖃᖅᑐᖅ ᑕᐃᕙᓂ ᐃᓄᕕᐊᓗᐃᑦ ᓄᓇᖓᓂ (ᓄᓇᑦᓯᐊᕐᒥ), ᓄᓇᕗᒻᒥ, ᓄᓇᕕᒻᒥ (ᑯᐊᐸᒃ
ᐅᐊᖕᓇᖓᓂ), ᐊᒻᒪᓗ ᓄᓇᑦᓯᐊᕗᑦ (ᓛᐸᑐᐊ ᐅᐊᖕᓇᖓᓂ). ᐃᓄᐃᑦ ᓄᓇᖕᒐᑦ ᐊᑕᐅᓯᕐᒥᒃ ᐱᖓᓱᓂᙶᖅᑐᓂᒃ (1/3) ᓄᓇᒋᔭᐅᔪᖅ ᑲᓇᑕᐅᑉ ᓄᓇᓕᒫᖓᓂ
ᐊᒻᒪᓗ 50-ᐳᓴᓐᑎᒥ ᓯᔾᔭᖁᑎᖏᓐᓂ. ᐃᓄᐃᑦ ᑕᐱᕇᑦ ᑲᓇᑕᒥ ᑭᒡᒐᖅᑐᐃᕗᖅ ᐱᔪᓐᓇᐅᑎᒋᔭᐅᔪᓂ ᐊᒻᒪ ᐱᓕᕆᐊᕆᔭᐅᔪᒪᔪᓂ ᐃᓄᖕᓄᑦ ᑲᓇᑕᒥ
ᖁᑦᑎᖕᓂᖃᖅᖢᓂ ᒐᕙᒪᐅᔪᒃᑯᑦ ᑭᒡᒐᖅᑐᐃᓪᓗᓂ ᑕᒪᐃᓐᓂᒃ ᐃᓄᐃᑦ ᐊᕕᒃᑐᖅᓯᒪᔪᑦ ᓄᓇᖁᑎᖏᓐᓂ. ᐃᓄᐃᑦ ᑕᐱᕇᑦ ᑲᓇᑕᒥ ᐃᑲᔪᖅᓱᐃᓲᖅ ᐊᑐᐊᒐᕐᓄᑦ,
ᐱᓕᕆᐊᖑᔪᓄᑦ, ᐊᒻᒪᓗ ᐱᔨᑦᑎᕋᐅᑎᓄᑦ ᑲᒪᒋᔭᖃᕐᓂᕐᒧᑦ ᐃᓅᓯᕐᒨᖓᔪᓂ, ᐃᓕᖅᑯᓯᕐᒨᖓᔪᓂ, ᒐᕙᒪᓕᕆᓂᕐᒨᖓᔪᓂ, ᐊᒻᒪᓗ ᐊᕙᑎᓕᕆᓂᕐᒨᖓᔪᓂ
ᐃᓱᒫᓘᑕᐅᔪᓂᒃ ᐃᓄᖁᑎᑦᑎᓐᓄᑦ. 

ᐃᓄᐃᑦ ᑕᐱᕇᑦ ᑲᓇᑕᒥ ᑲᑎᒪᔨᖏᑦ ᑖᒃᑯᐊᖑᔪᑦ: 

   •  ᐃᒃᓯᕙᐅᑕᖅ ᐊᒻᒪ ᐊᐅᓚᑦᑎᔨᒻᒪᕆᒃ, ᐃᓄᕕᐊᓗᐃᑦ ᑯᐊᐳᕇᓴᒃᑯᑦ 
   •  ᐊᖓᔪᖅᑳᖅ, ᒪᑭᕕᒃ ᑯᐊᐳᕇᓴᓐ 
   •  ᐊᖓᔪᖅᑳᖅ, ᓄᓇᕗᑦ ᑐᙵᕕᒃᑯᓐᓂ 
   •  ᐊᖓᔪᖅᑳᖅ, ᓄᓇᑦᓯᐊᕗᑦ ᒐᕙᒪᖓᓂ 

ᑖᒃᑯᐊ ᓂᕈᐊᕈᓐᓇᖅᑐᑦ ᑲᑎᒪᔩᑦ ᐃᓚᖃᕐᒥᔪᑦ, ᑖᒃᑯᓂᖓ ᓂᕈᐊᕈᓐᓇᙱᑎᑕᐅᔪᓂᑦ ᐃᓕᓯᒪᐃᓐᓇᕐᓂᐊᖅᑐᓂ ᐃᓚᐅᓂᕐᒧᑦ ᑭᒡᒐᖅᑐᐃᔨᓂ
ᑲᑎᒪᔨᐅᖃᑕᐅᖕᒥᔪᑦ: 

   •  ᐊᖓᔪᖅᑳᖅ, ᐃᓄᐃᑦ ᓄᓇᕐᔪᐊᕐᒥ ᑲᑐᔾᔨᖃᑎᒌᖏᑦ ᑲᓇᑕᒥ 
   •  ᐊᖓᔪᖅᑳᖅ, ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ ᑲᓇᑕᒥ 
   •  ᐊᖓᔪᖅᑳᖅ, ᑲᓇᑕᒥ ᐃᓄᐃᑦ ᒪᒃᑯᒃᑐᓄᑦ ᑲᑎᒪᔨᓂ

ᑕᐅᑐᕐᕉᒐᖅ 
ᑲᓇᑕᒥ ᐃᓄᖁᑎᒋᔭᐅᔪᑦ ᒪᑭᒪᓕᖅᑐᑦ ᑲᑐᔾᔨᖃᑎᒌᓂᒃᑯᑦ ᐊᒻᒪ ᓇᖕᒥᓂᖅ ᐱᓕᕆᐊᖃᕈᒪᓂᒃᑯᑦ

ᑐᕌᒐᒃᓴᑦ 
ᐃᓄᐃᑦ ᑕᐱᕇᑦ ᑲᓇᑕᒥ ᓂᐱᖁᑎᒋᔭᐅᔪᖅ ᑲᓇᑕᒥ ᓴᐳᔾᔨᓂᕐᒧᑦ ᐊᒻᒪ ᐊᓪᓗᕆᐊᑎᑦᑎᓂᕐᒧᑦ ᐱᔪᓐᓇᐅᑎᒋᔭᐅᔪᓂ ᐊᒻᒪ ᐱᓕᕆᐊᕆᔭᐅᔪᒪᔪᓂ
ᐃᓄᖕᓄᑦ ᑲᓇᑕᒥ

ᐃᓄᐃᑦ ᓄᓇᖕᒐᑦ ᐃᓄᖕᓄᑦ ᓄᓇᖁᑎᒋᔭᐅᔪᖅ ᑲᓇᑕᒥ, ᐃᓚᖃᖅᖢᓂ 51-ᓂᒃ ᓄᓇᓕᐅᔪᓂᒃ ᐃᓄᕕᐊᓗᐃᑦ ᓄᓇᖓᓂ, ᓄᓇᕗᒻᒥ, ᓄᓇᕕᖕᒥ (ᑯᐊᐸᒃ
ᑕᕐᕋᖓᓂ), ᐊᒻᒪᓗ ᓄᓇᑦᓯᐊᕗᖕᒥ (ᓛᐸᑐᐊ ᐅᐊᖕᓇᖓᓂ). ᐃᓄᐃᑦ ᓄᓇᖕᒐᑦ ᐃᓚᖃᖅᑐᖅ ᐊᑕᐅᓯᕐᒥᒃ ᐱᖓᓱᓂᙶᖅᑐᓂᒃ (1/3) ᓄᓇᒋᔭᐅᔪᖅ
ᑲᓇᑕᐅᑉ ᓄᓇᓕᒫᖓᓂ ᐊᒻᒪᓗ ᐊᕝᕙᓪᓗᐊᖓᓂ ᓯᒡᔭᖁᑎᖏᓐᓂ. ᐊᖏᔫᑏᑦ ᐊᐅᓚᑕᐅᖃᑎᒌᒃᑐᑦ ᐃᓄᖕᓄᑦ ᐊᒻᒪᓗ ᒐᕙᒪᑐᖃᒃᑯᓐᓂ, ᑲᓇᑕᐅᑉ ᓂᒋᐊᓂ
ᐊᒻᒪᓗ ᐅᑭᐅᖅᑕᖅᑐᖓᓂ ᒐᕙᒪᓄᑦ ᑕᒡᕘᓇ ᓄᓇᒥ ᐊᒻᒪᓗ ᐱᕚᓪᓕᕈᑎᒃᓴᓂᑦ ᐊᐅᓚᑦᑎᓂᕐᒧᑦ ᐋᖅᑭᒃᓱᖅᑕᐅᓯᒪᔪᖅ ᑕᓪᓕᒪᓄᑦ ᐃᓄᐃᑦ−ᑲᓇᑕᐅᑉ
ᒐᕙᒪᖓᓄᑦ ᓄᓇᑖᓂᕐᒧᑦ ᐊᖏᕈᑎᒃᑯᑦ (ᐃᓄᕕᐊᓗᐃᑦ ᑭᖑᓪᓕᖅᐹᒥᑦ ᐊᖏᕈᑎ; ᓄᓇᕗᒻᒥ ᐊᖏᕈᑎ; ᔭᐃᒻᔅ ᐸᐃ ᐊᒻᒪᓗ ᑯᐊᐸᒃ ᑕᕐᕋᖓᓂ ᐊᖏᕈᑎ;
ᓄᓇᕗᒃ ᐃᓄᐃᑦ ᓄᓇᑖᕈᑎᒧᑦ ᐊᖏᕈᑎ; ᐊᒻᒪᓗ ᓛᐸᑐᐊ ᐃᓄᐃᑦ ᓄᓇᑖᕈᑎ ᐊᖏᕈᑎ). ᐃᓄᐃᑦ ᓄᓇᖕᒐᑦ ᐃᓚᖃᖅᑐᖅ ᓄᓇᓂ, ᓄᓇᖅᐸᓯᒃᑐᒧᑦ
ᐃᒪᖁᑎᓂᑦ, ᐅᑭᐅᖅᑕᖅᑐᒥ ᐊᒻᒪᓗ ᓯᒡᔭᖅᐸᓯᖕᒥ ᐃᓂᓂ, ᐊᒻᒪᓗ ᓯᑯᓯᒪᔪᓂᑦ ᓄᓇᓂ ᐊᒻᒪᓗ ᐃᒪᖁᑎᓂ, ᑐᕌᖓᖃᓯᐅᑎᔪᓂᓪᓗ ᐊᓂᕐᓂᒥ.

ᑲᓇᑕᐅᑉ ᐱᖃᕐᓂᕋᐃᓂᖓ ᓴᐳᔾᔨᓯᒪᓂᕐᒥᑦ ᐊᒻᒪᓗ ᓯᕗᓕᖅᑎᐅᓂᕐᒥᑦ ᐅᑭᐅᖅᑕᖅᑐᒥᑦ ᐋᖅᑭᒃᓱᖅᓯᒪᔪᖅ ᑲᑐᔾᔨᖃᑎᖃᕐᓂᒃᑯᑦ ᐃᓄᖕᓂᑦ. ᑕᐃᒫᒃ
ᓇᓗᓇᐃᖅᑕᐅᓯᒪᖕᒪᑦ ᑕᐃᑲᓂ 2009-ᒥ ᓄᓇᕐᔪᐊᑉ ᐅᑭᐅᖅᑕᖅᑐᖓᓂ ᐃᓄᐃᑦ ᓱᓕᓂᕋᐃᕈᑎᖓᓂ ᓴᐳᔾᔨᓯᒪᓂᕐᒥᑦ ᐅᑭᐅᖅᑕᖅᑐᒥ:

ᑖᒃᑯᐊ ᐊᕕᒐᒃᓴᐅᙱᑦᑐᑦ ᑲᓲᒪᓂᕆᔭᖏᑦ ᐃᓱᒫᓘᑕᐅᔪᓄᑦ ᓴᐳᔾᔨᓯᒪᓂᕐᒥᑦ ᐊᒻᒪᓗ ᓴᐳᔾᔨᓂᕐᒧᑦ ᐱᔪᓐᓇᕐᓂᕆᔭᐅᔪᑦ
ᐅᑭᐅᖅᑕᖅᑐᒥ ᐊᒻᒪᓗ ᐃᓄᐃᑦ ᓇᖕᒥᓂᖅ ᐱᓕᕆᐊᖃᕈᒪᓂᖏᑦ ᐊᒻᒪᓗ ᐊᓯᖏᑦ ᐱᔪᓐᓇᕐᓂᕆᔭᐅᔪᑦ ᑕᐃᒪᐃᑎᑦᑎᒋᐊᓕᒃ
ᒐᕙᒪᖃᕐᕖᑦ ᐊᖏᕐᓗᑎ ᐱᑕᖃᕐᓂᖓᓂ ᐊᒻᒪᓗ ᐱᓕᕆᐊᕆᖃᕐᓂᖏᑦ ᐃᓄᐃᑦ ᑲᑐᔾᔨᖃᑎᒋᔭᐅᓪᓗᑎᒃ ᓄᓇᕐᔪᐊᕐᒨᓕᖓᔪᓂᒃ
ᐅᑭᐅᖅᑕᖅᑐᒥ... ᑐᙵᕕᖓ, ᓂᕆᐅᒋᔭᐅᓂᖓ ᐊᒻᒪᓗ ᖁᕕᐊᒋᔭᐅᓂᖓ ᐅᑭᐅᖅᑕᖅᑐᒥ ᓴᐳᔾᔨᓯᒪᓂᕐᒥᑦ ᐊᒻᒪᓗ ᓴᐳᔾᔨᓂᕐᒧᑦ
ᐱᔪᓐᓇᕐᓂᕆᔭᐅᔪᑦ ᑕᒪᐃᓐᓂᒃ ᐱᑕᖃᕆᐊᓕᒃ ᖃᓄᐃᙱᑦᑎᐊᖅᑐᓂᒃ ᐊᒻᒪᓗ ᒪᑭᒪᑎᑕᐅᒍᓐᓇᖅᑐᓂᒃ ᓄᓇᓕᐅᔪᓂᑦ
ᐅᑭᐅᖅᑕᖅᑐᒥ.

ᐱᒋᐊᕐᖓᕐᓂᖓ

ᓄᓇᕕᒃ
Nunavik

ᓄᓇᑦᓯᐊᕗᑦ
Nunatsiavut

ᓄᓇᕗᑦ
Nunavut

ᐃᓄᕕᐊᓗᐃᑦ
Inuvialuit

I    

ᐃᓄᐃᑦ ᓄᓇᖓᑦ
ᐃᓄᐃᑦ ᓄᓇᖕᒐᑦ ᐊᖏᓂᖃᖅᑐᖅ ᐊᑕᐅᓯᕐᒥᒃ
ᐱᖓᓱᓂᙶᖅᑐᓂᒃ (1/3) ᓄᓇᒋᔭᐅᔪᖅ ᑲᓇᑕᐅᑉ
ᓄᓇᓕᒫᖓᓂ ᐊᒻᒪᓗ 50 ᐳᓴᓐᑎᒥᑦ ᓯᒡᔭᖁᑎᖏᓐᓂ,
ᐊᖏᔪᒥᓪᓗ ᓯᒡᔭᖅᐸᓯᖕᒥᑦ ᐃᒪᖁᑎᒋᔭᐅᔪᓂᑦ. 
ᐃᓄᐃᑦ 65,000-ᖏᓐᓃᑦᑐᑦ ᑲᓇᑕᒥ, ᐅᓄᕐᓂᖅᓴᑦ 
ᐃᓄᐃᑦ ᓄᓇᖕᒐᓂᕐᒥᐅᑕᐅᓪᓗᑎᒃ.
ᐃᓄᐃᑦ ᒪᒃᑯᒃᑑᓪᓗᑎ ᐃᓄᒋᐊᕐᓂᐅᔪᑦ, 33 ᐳᓴᓐᑎᖏᑦ 
14 ᑐᖔᓂ ᐅᑭᐅᖃᖅᖢᑎᒃ.

ᐃᓄᐃᑦ ᐅᓄᕐᓂᖅᓴᐅᔪᑦ ᓄᓇᖁᑎᐅᑉ ᐃᓄᒋᐊᕐᓂᕆᔭᖓᓂ. ᓄᓇᑖᕈᑎᒧᑦ ᐊᖏᕈᑎᒃᑯᑦ, ᐃᓄᐃᑦ ᓇᖕᒥᓂᖃᖅᑐᑦ ᐅᕝᕙᓘᓐᓃᑦ ᐊᐅᓚᑦᑎᖃᑎᖃᖅᑐᑦ
ᑕᒪᐃᓐᓂᑲᓴᖅ ᓄᓇᖁᑎᓂ ᐊᒻᒪᓗ ᐃᒪᖁᑎᒋᕙᐅᔪᓂᑦ ᐃᓄᐃᑦ ᓄᓇᖕᒐᓂ ᐊᒻᒪᓗ ᐱᕙᓪᓕᐊᑎᑦᑎᓯᒪᔪᑦ ᐊᔾᔨᒌᙱᑦᑐᓂᑦ ᒐᕙᒪᓕᕆᓂᕐᒧᑦ
ᐋᖅᑭᒃᓱᖅᓯᒪᔪᓂᑦ, ᐊᔾᔨᒌᙱᓕᕇᒃᑐᓂᑦ ᐊᑐᖅᑕᐅᖃᑎᒌᒃᑐᓂᒃ ᓄᓇᖁᑎᒋᔭᐅᔪᓂᑦ ᐃᓄᖕᓂᑦ ᐊᒻᒪᓗ ᐃᓄᓕᒫᓄᑦ ᒐᕙᒪᒋᔭᐅᔪᓂᑦ ᓇᖕᒥᓂᖅ
ᒐᕙᒪᖃᕐᓂᕐᒧᑦ. ᑖᒃᑯᐊ ᒐᕙᒪᓕᕆᓂᕐᒧᑦ ᐋᖅᑭᒃᓱᖅᓯᒪᔪᑦ ᑲᔪᓰᓐᓇᖅᑐᒥ ᐊᓯᔾᔨᖅᐸᓪᓕᐊᔪᑦ, ᑐᙵᕕᖃᖅᖢᑎᒃ ᐱᔪᓐᓇᕐᓂᕆᔭᐅᔪᓂᒃ ᐃᓄᐃᑦ ᓇᖕᒥᓂᖅ
ᐱᓕᕆᐊᖃᕈᒪᓂᖏᓐᓄᑦ.

ᐃᓄᐃᑦ ᓄᓇᕐᔪᐊᑉ ᐅᑭᐅᖅᑕᖅᑐᖓᓂ ᓄᓇᖃᖅᑳᖅᓯᒪᔪᑦ: ᐊᑕᐅᓯᐅᖃᑎᒌᒃᑐᑦ ᐃᓄᐃᑦ ᑲᓲᒪᖃᑎᒌᒃᑐᑦ ᐃᓕᖅᑯᓯᒃᑯᑦ ᐊᒻᒪᓗ ᐅᖃᐅᓯᒃᑯᑦ, ᑭᓯᐊᓂ
ᐊᕕᒃᑐᖅᓯᒪᔪᑦ ᑎᓴᒪᓄᑦ ᓄᓇᓕᕐᔪᐊᓄᑦ. ᐃᓄᐃᑦ ᓄᓈᑦ, ᓄᓇᕐᔪᐊᑉ ᐅᑭᐅᖅᑕᖅᑐᖓᓂ ᐃᓄᐃᑦ ᓄᓇᖁᑎᖓ, ᑖᒃᑯᐊᖑᔪᑦ ᓱᑦᑯᑦᑲ (ᕋᓴ
ᑲᑐᔾᔨᖃᑎᒌᖏᑦ), ᐅᐊᖕᓇᖓ ᐊᓛᔅᑲ ᐊᒻᒪᓗ ᑲᓇᑕ, ᐊᒻᒪᓗ ᑲᓛᖦᓖᑦ ᓄᓈᑦ. ᑲᓇᑕᐅᑉ ᓄᓇᕐᔪᐊᕐᒥᒃ ᖃᓄᐃᓕᖓᓂᖓ ᐊᒻᒪᓗ ᐊᔪᙱᓐᓂᖓ
ᐊᑦᑕᓇᔾᔭᐃᖅᓯᓂᕐᒥᑦ ᓴᐳᔾᔨᓯᒪᓂᕐᒥᑦ ᐅᑭᐅᖅᑕᑐᒥ ᐱᔾᔪᑎᖃᖅᑐᖅ ᐃᓗᐃᑦᑑᓕᖓᔪᒥᑦ ᐊᑐᓕᖅᑎᑦᑎᓂᕐᒥᑦ ᐊᑑᑎᖃᑦᑎᐊᖅᑐᓂᒃ ᐋᖅᑭᒃᓱᐃ -
ᖃᑎᖃᕐᓗᑎᒃ ᐃᓄᖕᓂ, ᓴᙱᓂᖅᑖᖅᑎᑦᑎᓂᕐᒥᒡᓗ ᐊᒻᒪᓗ ᖃᓄᐃᙱᑦᑎᐊᕐᓂᕐᒥᑦ ᐃᓄᐃᑦ ᐃᓅᓯᖏᓐᓂ. ᖁᕝᕙᕆᐊᖅᑎᕆᓂᕐᒥᑦ ᐆᒪᑦᑎᐊᕐᓂᖓᓂ
ᐊᒻᒪᓗ ᖃᓄᐃᙱᑦᑎᐊᕐᓂᖓᓂ ᑲᓇᑕᐅᑉ ᐅᑭᐅᖅᑕᖅᑐᖓᑕ ᓄᓇᓕᖏᓐᓂ ᐱᕚᓪᓕᕈᑕᐅᑐᐃᓐᓇᕋᔭᙱᑦᑐᖅ ᑲᓇᑕᒧᑦ ᑭᓯᐊᓂᑦᑕᐅᖅ ᓄᓇᕐᔪᐊᓕᒫᒥᑦ
ᑕᐅᑐᖕᓂᕆᔭᖏᓐᓂᒃ ᑲᓇᑕᒥ ᐃᓗᐃᑦᑑᓗᓂ.

ᒫᓐᓇᐅᔪᖅ ᐊᑐᖅᑕᐅᓪᓚᕆᒃᑐᑦ ᐃᓄᐃᑦ ᓄᓇᖕᒐᓂ
ᐃᓄᐃᑦ ᓄᓇᖕᒐᑦ ᐱᕙᓪᓕᐊᓯᒪᙱᓐᓂᖅᐹᖑᔪᖅ ᓄᓇᖁᑎᓂ ᑲᓇᑕᒥ. ᐃᓄᐃᑦ ᐊᑐᖃᑦᑕᖅᑐᑦ ᐊᔾᔨᒋᔭᐅᙱᓐᓂᕐᒥᑦ ᑕᑯᖃᓯᐅᑎᓗᒋᑦ ᐊᓯᖏᑦ
ᑲᓇᑕᒥᐅᑕᐅᔪᑦ, ᐊᒻᒪᓗ ᐊᓯᖏᓐᓄᑦ ᑲᓇᑕᒥᐅᑕᐅᔪᓄᑦ ᐃᓄᐃᑦ ᓄᓇᖕᒐᓂ. ᑲᒪᒋᔭᖃᕐᓂᕐᒥᑦ ᐃᓅᓯᕐᒧᑦ ᐊᒻᒪᓗ ᑮᓇᐅᔾᔭᓴᓐᓂᕐᒧᑦ ᓇᓕᒧᒌᙱᓐᓂᐅᔪᓂᒃ,
ᑕᒪᐃᓐᓄᑦ ᐃᓄᐃᑦ ᓄᓇᖕᒐᓂ ᐊᒻᒪᓗ ᑕᐃᑲᓂ ᐃᓄᐃᑦ ᓄᓇᖕᒐᓂ ᑕᐃᒪᐃᓕᖓᑐᐃᓐᓇᖅᑎᓪᓗᒍ, ᐊᑐᖅᑕᐅᕙᒌᕆᐊᓕᒃ ᐋᖅᑭᒃᓱᐃᓂᕐᒧᑦ
ᐋᓐᓂᐊᖃᕐᓇᙱᑦᑐᒥᑦ, ᐊᓂᒍᐃᔪᓐᓇᖅᑐᒥᒃ ᐊᒻᒪᓗ ᐊᑦᑕᓇᔾᔭᐃᖅᓯᒪᔪᒥᒃ ᑲᓇᑕᐅᑉ ᐅᑭᐅᖅᑕᖅᑐᖓᓂ. ᑮᓇᐅᔾᔭᓂᕐᒧᑦ ᐆᒪᑦᑎᐊᕐᓂᖓ, ᑲᓇᑕᒥ
ᐱᔭᐅᔾᔭᐃᖅᓯᒪᓂᖏᓐᓄᑦ ᐊᒻᒪᓗ ᐃᓄᓕᒫᓄᑦ ᐊᑦᑕᓇᔾᔭᐃᖅᓯᒪᓂᖅ ᐱᔾᔪᑎᖃᖅᑐᐃᓐᓇᐅᕗᑦ ᐋᓐᓂᐊᖃᕐᓇᙱᑦᑐᓂ ᓄᓇᓕᐅᔪᓂ ᐊᒻᒪᓗ
ᑕᒪᐃᓐᓅᓕᒪᖓᔪᓂᑦ ᑮᓇᐅᔾᔭᒃᓴᐅᑎᒃᓴᓂᑦ ᐊᒻᒪᓗ ᐱᓕᕆᔾᔪᓯᐅᔪᓂᑦ ᒐᕙᒪᓕᕆᓂᕐᒧᑦ. ᖄᒃᑲᓐᓂᐊᒍᑦ, 33 ᐳᓴᓐᑎ ᐃᓄᖕᓂᒃ 14 ᑐᖔᓂ ᐅᑭᐅᖃᖅᑐᑦ,
ᑐᑭᖃᖅᖢᓂ ᐊᑐᐊᒐᕐᒧᑦ ᖃᓄᐃᓕᐅᕆᐊᕈᑕᐅᔪᑦ ᑐᕌᖓᔪᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᐃᓕᓐᓂᐊᕐᓂᓕᕆᓂᕐᒧᑦ ᐊᒻᒪᓗ ᐃᓅᓯᕐᒧᑦ
ᐱᕙᓪᓕᐊᑎᑦᑎᓂᕐᒥᑦ ᐊᖏᔪᐊᓗᖕᒥ ᐱᕚᓪᓕᕈᑕᐅᒐᔭᖅᑐᖅ ᐊᒃᑐᐃᓂᖃᕐᓗᓂ ᐃᓄᐃᑦ ᓄᓇᖕᒐᓄᑦ ᑕᑯᖃᓯᐅᑎᓗᒋᑦ ᐊᓯᖏᑦ ᓄᓇᖁᑎᒋᔭᐅᔪᑦ ᑲᓇᑕᒥ.
ᑕᐃᒪᐃᓐᓂᖓᓄᑦ, ᑲᓇᑕᒥ ᐊᑐᐊᒐᖅ ᐊᖏᖅᓯᒪᔭᕆᐊᓕᒃ ᐊᖏᔫᑎᓄᑦ ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ ᑐᖅᑯᖅᑕᐅᓯᒪᓪᓗᑎᒃ ᐃᓄᐃᑦ ᓄᓇᖕᒐᓂ,
ᓴᖅᑭᑕᐅᓗᑎᒃ ᐊᒻᒪᓗ ᖃᐅᔨᓴᕈᑕᐅᓗᑎᒃ ᑐᕌᒐᖃᕐᓗᑎ ᐱᑕᖃᕈᓐᓃᖅᑎᑦᑎᓂᕐᒥᑦ ᐃᓅᓯᕐᒧᑦ ᐊᒻᒪᓗ ᑮᓇᐅᔾᔭᓴᓐᓂᕐᒧᑦ ᓇᓕᒧᒌᙱᓐᓂᐅᔪᓂᒃ.

ᑲᒪᒋᔭᖃᕐᓂᕐᒧᑦ ᓴᖅᑮᓲᓂᑦ ᐃᓅᓯᕐᒧᑦ ᐊᒻᒪᓗ ᑮᓇᐅᔾᔭᓴᓐᓂᕐᒧᑦ ᓇᓕᒧᒌᓕᖅᑎᑕᐅᓂᕐᒧᑦ. ᑲᓇᑕᐅᑉ ᐅᑭᐅᖅᑕᖅᑐᒧᑦ ᐊᑐᐊᒐᐃᑦ ᐋᖅᑭᒃᓱᖅᓯᒪᓂᖏᑦ
(APF) ᑐᑭᓕᕇᒃᓯᖃᑕᐅᔭᕆᐊᓕᒃ ᒐᕙᒪᑐᖃᒃᑯᑦ ᑮᓇᐅᔭᖏᓐᓂᒃ, ᐱᓕᕆᐊᒃᓴᖓᓂ, ᐊᑐᐊᒐᖓᓂ ᐊᒻᒪᓗ ᒪᓕᒐᖅᑎᒍᑦ ᖃᓄᐃᓕᐅᕆᐊᕈᑕᐅᔪᓂᒃ
ᑲᒪᒋᔭᖃᕐᓂᕐᒧᑦ ᑖᒃᑯᓂᖓ ᓇᓗᓇᐃᖅᑕᐅᓯᒪᔪᓂᑦ ᓇᓕᒧᒌᙱᓐᓂᐅᔪᓂᒃ.

ᖃᐅᔨᓴᕙᓪᓕᐊᑦᑎᐊᓂᕐᒧᑦ ᐱᕙᓪᓕᐊᓂᕆᔭᖓ ᑖᔅᓱᒪ ᐅᑭᐅᖅᑕᖅᑐᒧᑦ ᐊᑐᐊᒐᐃᑦ ᐋᖅᑭᒃᓱᖅᓯᒪᓂᖏᑦ, ᑲᔪᓯᓂᖃᑦᑎᐊᕐᓂᖓᓄᑦ ᒐᕙᒪᒃᑯᑦ ᐊᑐᐊᒐᖓ
ᑲᒪᒋᔭᖃᕐᓂᕐᒧᑦ ᐃᓅᓯᕐᒧᑦ ᐊᒻᒪᓗ ᑮᓇᐅᔾᔭᓴᓐᓂᕐᒧᑦ ᓇᓕᒧᒌᙱᓐᓂᐅᔪᓂᒃ ᐃᓄᐃᑦ ᓄᓇᖕᒐᓂ, ᑲᓇᑕᐅᑉ ᒐᕙᒪᖓ ᐱᓕᕆᖃᑎᖃᓪᓗᐊᖅᑐᑦ ᐃᓄᖕᓂᒃ,
ᑲᓇᑕᐅᑉ ᓂᒋᐊᓂ ᐊᕕᒃᑐᖅᓯᒪᔪᓂ ᐊᒻᒪᓗ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂ ᑎᑎᕋᖅᓯᒪᔪᓂ ᖃᐅᔨᓴᖅᑕᐅᓂᑯᓂ ᐸᕐᓇᒍᑎᒥ ᓇᓗᓇᐃᕈᑎᓪᓗᐊᑕᕐᓄᑦ
ᐃᓅᓯᕐᒧᑦ ᐊᒻᒪᓗ ᑮᓇᐅᔾᔭᓴᓐᓂᕐᒧᑦ ᖃᓄᐃᙱᑦᑎᐊᕐᓂᕐᒧᑦ ᐊᒻᒪᓗ ᐊᑐᕈᓐᓇᕐᓂᓕᒫᖏᓐᓂ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ
ᓈᓴᖅᑕᐅᓯᒪᓂᖏᓐᓂ. ᒐᕙᒪᑐᖃᒃᑯᑦ ᐊᓱᐃᓛᒃ ᐊᑐᓪᓗᐊᖅᑐᑦ ᓇᓗᓇᐃᕈᑎᓂᒃ ᐊᒻᒪᓗ ᑎᑎᕋᖅᓯᒪᔪᓂ ᖃᐅᔨᓴᖅᑕᐅᓂᑯᓂ ᑐᕌᖅᑎᑦᑎᓂᕐᒧᑦ
ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ ᑐᖅᑯᖅᑕᐅᓯᒪᓪᓗᑎᒃ ᑐᙵᕕᖃᕐᓗᑎᒃ ᐱᔭᐅᔭᕆᐊᖃᕐᓂᖓᓄᑦ ᐊᒻᒪᓗ ᑕᐃᒪᐃᑎᑦᑎᑦᑕᐃᓕᒪᓗᑎ
ᐊᖏᒡᓕᒋᐊᖅᑎᑦᑎᒃᑲᓐᓂᓂᕐᒥᑦ ᓇᓕᔪᒌᙱᓐᓂᐅᔪᓂᒃ ᓴᖅᑭᔮᕙᒌᖅᑐᓂᒃ ᐃᓄᐃᑦ ᓄᓇᖕᒐᓂ ᐊᒻᒪᓗ ᑲᓇᑕᒥ.

52  ᐳᓴᓐᑎ ᐃᓅᔪᑦ ᐃᓄᐃᑦ ᓄᓇᖕᒐᓂ 
ᐃᓄᒋᐊᓗᐊᖅᑐᓂ ᐊᖏᕐᕋᖃᖅᑐᑦ*1

9 ᐳᓴᓐᑎ ᑲᓇᑕᒥᐅᓕᒫᓂ ᐃᓄᒋᐊᓗᐊᖅᑐᓂ
ᐊᖏᕐᕋᖃᖅᑐᑦ*1

34 ᐳᓴᓐᑎ ᐃᓄᐃᑦ ᐅᑭᐅᓖᑦ 25-ᓂᒃ 64-ᓄᑦ 
ᐃᓕᓐᓂᐊᕐᕕᐊᓗᖕᒥ ᐃᓱᓕᑦᑎᔾᔪᓯᐊᖅᓯᒪᔪᑦ

86 ᐳᓴᓐᑎ ᑲᓇᑕᒥᐅᓕᒫᓂ ᐅᑭᐅᓖᑦ 25-ᓂᒃ  
64-ᓄᑦ ᐃᓕᓐᓂᐊᕐᕕᐊᓗᖕᒥ ᐃᓱᓕᑦᑎᔾᔪᓯᐊᖅᓯᒪᔪᑦ1 1

70  ᐳᓴᓐᑎ ᐃᓄᐃᑦ ᐊᖏᕐᕋᖏᓐᓂ ᓄᓇᕘᒥ 
ᓂᕆᔭᒃᓴᖃᙱᓗᐊᖅᑐᑦ2

8  ᐳᓴᓐᑎ ᐃᒡᓗᒥᐅᖃᑎᒌᑦ ᑲᓇᑕᒥ 
ᓂᕆᔭᒃᓴᖃᙱᓗᐊᖅᑐᑦ 3

$23,485  ᕿᑎᐊᓃᑦᑐᒥ
ᑖᒃᓰᔭᐃᓚᐅᙱᓐᓂᖏᓐᓂ ᑮᓇᐅᔾᔭᕈᑕᐅᔪᖅ
ᐃᓄᖕᓄᑦ ᐃᓄᐃᑦ ᓄᓇᖕᒐᓂ1

$92,011  ᕿᑎᐊᓃᑦᑐᒥ
ᑖᒃᓰᔭᐃᓚᐅᙱᓐᓂᖏᓐᓂ ᑮᓇᐅᔾᔭᕈᑕᐅᔪᖅ
ᓄᓇᖃᖅᑳᖅᓯᒪᙱᑦᑐᓄᑦ ᐃᓄᐃᑦ ᓄᓇᖕᒐᓂ1

47.5   ᐳᓴᓐᑎ ᐃᓅᔪᑦ ᐃᓄᐃᑦ 
ᓄᓇᖕᒐᓂ ᐃᖅᑲᓇᐃᔮᖃᖅᑐᑦ1

60.2  ᐳᓴᓐᑎ ᑲᓇᑕᒥᐅᓕᒫᓂ
ᐃᖅᑲᓇᐃᔮᖃᖅᑐᑦ 1

30 ᓘᒃᑖᑦ ᖃᔅᓯᐅᓂᖏᑦ ᐊᑐᓂ
100,000-ᓄᑦ ᐃᓄᒋᐊᒃᑐᓄᑦ ᓄᓇᕘᒥ4

119 ᓘᒃᑖᑦ ᖃᔅᓯᐅᓂᖏᑦ ᐊᑐᓂ 
100,000-ᓄᑦ ᐃᓄᒋᐊᒃᑐᓄᑦ ᖃᓪᓗᓈᑦ ᓄᓇᖓᓂ
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 4

ᐃᓄᒋᐊᒃᑐᑦ ᐃᓄᐃᑦ ᐃᓅᓯᕐᒧᑦ ᐊᒻᒪ ᑮᓇᐅᔾᔭᓂᕐᒧᑦ ᐊᔾᔨᒌᙱᑎᑕᐅᔪᑦ ᐊᓱᐃᓛᒃ
ᐊᒃᑐᐃᓂᖃᓕᖅᖢᓂ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᒻᒪ ᖃᓄᐃᙱᑦᑎᐊᕆᐊᓂᕐᒧᑦ

ᐃᓄᐃᑦ ᓄᓇᖕᒐᑦ ᑲᓇᑕᒥᐅᓕᒫᑦ

82.9 ᐊᕐᕌᒍᐃᑦ 
ᓂᕆᐅᒋᔭᐅᔪᖅ ᐃᓅᓂᐊᓂᕐᒧᑦ ᖃᓄᖅ ᐊᑯᓂᐅᑎᒋᔪᒥ
ᓄᓇᖃᖅᑳᖅᓯᒪᙱᑦᑐᓄᑦ ᑲᓇᑕᒥ5

72.4 ᐊᕐᕌᒍᐃᑦ 
ᓂᕆᐅᒋᔭᐅᔪᖅ ᐃᓅᓂᐊᓂᕐᒧᑦ ᖃᓄᖅ
ᐊᑯᓂᐅᑎᒋᔪᒥ ᐃᓄᖕᓄᑦ ᑲᓇᑕᒥ 5

ᐱᐊᕋᐃᑦ
ᐃᓅᔪᓐᓃᖃᑦᑕᕐᓂᖏᑦ6

12.3 ᐱᐊᕋᐃᑦ ᐃᓅᔪᓐᓃᖃᑦᑕᕐᓂᖏᑦ
ᐊᑐᓂ 1000-ᓄᑦ ᐃᓄᖕᓄᑦ ᐱᐊᕋᕐᓄᑦ ᑲᓇᑕᒥ 6

4.4 ᓄᓇᖃᖅᑳᖅᓯᒪᙱᑦᑐᓄᑦ ᐱᐊᕋᐃᑦ
ᐃᓅᔪᓐᓃᖃᑦᑕᕐᓂᖏᑦ ᐊᑐᓂ 1000-ᓄᑦ ᑲᓇᑕᒥ

†

ᐃᓅᓯᕐᒧᑦ ᐊᒻᒪ ᑮᓇᐅᔾᔭᓂᕐᒧᑦ ᐊᒥᒐᓗᐊᕐᓂᖏᑦ ᐃᓄᐃᑦ ᓄᓇᖕᒐᓂ

*     ᑕᑯᔭᐅᓪᓗᐊᖏᑦᑐᑦ ᐃᓄᒋᐊᓗᐊᕐᓂᖏᓐᓄᑦ ᑎᑎᕋᖅᓯᒪᔪᓂ ᖃᐅᔨᓴᖅᑕᐅᓂᑯᓂ ᐊᕐᕌᒍᓂ ᐊᑐᖅᓯᒪᒌᖅᑐᓂ. ᑐᙵᕕᒋᓗᒍ ᑐᑭᑖᕆᒍᓐᓇᖅᑕᖓᓂ (ᐃᒡᓗ 
   ᓈᒻᒪᒃᑐᓂ ᐃᒡᓗᕈᓯᖃᕋᓗᐊᕐᒪᖔᖅ ᐃᓄᒋᐊᕐᓂᖓᓄᑦ ᑭᒃᑰᓐᓂᖏᓐᓄᓪᓗ ᐃᒡᓗᒥᐅᖃᑎᒌᖑᔪᑦ). ᑭᖑᓂᖓᓂ ᓈᓴᐅᑎ ᑐᙵᕕᖃᓚᐅᖅᑐᖅ ᐃᓄᐃᑦ 
   ᖃᔅᓯᐅᓐᓂᖏᓐᓂ ᐊᑐᓂ ᐃᒡᓗᕈᓯᕐᒧᑦ ᑐᑭᖓᓄᑦ.
†    ᑕᑯᔭᐅᓪᓗᐊᖏᑦᑐᑦ ᑭᖑᓂᖓᓂ ᐃᓅᓂᐊᓂᕐᒧᑦ ᓂᕆᐅᒋᔭᐅᔪᑦ ᑎᑎᕋᖅᓯᒪᔪᓂ ᖃᐅᔨᓴᖅᑕᐅᓂᑯᓂ. ᓈᓴᐅᑎᖓ ᑲᓇᑕᓕᒫᒨᖓᔪᖅ 2017-ᒥ ᓂᕆᐅᒋᔭᐅᔪᖅ 
   ᐃᓅᓂᐊᓂᕐᒧᑦ ᓂᕆᐅᒋᔭᐅᒧᖅ ᐃᓄᖕᓄᑦ. ᑭᖑᓂᖓᓂ ᓈᓴᐅᑏᑦ ᑐᕌᖓᓚᐅᖅᑐᑦ 2004-2008 ᐃᓄᓕᒫᓄᑦ ᐃᓄᐃᑦ ᓄᓇᖕᒐᓂ, ᐃᓅᖏᑦᑐᓄᓪᓗ.

1    ᑭᒡᓕᓯᓂᐊᖅᑎᒃᑯᑦ ᑲᓇᑕᒥ, 2016 ᓈᓴᖅᑕᐅᓂᖏᑦ. (ᐃᓄᒋᐊᓗᐊᖅᑐᑦ ᐊᖏᕐᕋᑦ: 98-400-X2016163; ᐃᓕᓐᓂᐊᕐᕕᐊᓗᖕᒥ ᐃᓱᓕᑦᑎᔾᔪᓯᐊᖅ 
   98-400-X2016265; ᑮᓇᐅᔾᔭᕐᓂᖅ: ᓴᖅᑭᑕᐅᓯᒪᙱᑦᑐᑦ ᑎᑎᕋᖅᓯᒪᔪᓂ ᐊᑐᐃᓐᓇᐅᑎᑕᐅᔪᖅ ᐃᓄᐃᑦ ᑕᐱᕇᑦ ᑲᓇᑕᒃᑯᓐᓄ; ᐃᖅᑲᓇᐃᔭᕐᓂᖅ: 
   98-400-X2016266)
2    ᒍᕋᐃᔅ ᒪ. ᐃᒡᓚᓐ, ᐃᓄᐃᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᖃᐅᔨᓴᖅᑕᐅᓂᖏᑦ 2007-2008: ᓄᓇᕗᑦ (ᓴᐃᓐᑎ−ᐋᓐ−ᑎ−ᐸᓪᕕᐅ, ᑯᐊᐸᒃ: ᐱᓕᕆᕝᕕᒃ 
   ᓄᓇᖃᖅᑳᖅᓯᒪᔪᓄᑦ ᓂᕿᑦᑎᐊᕙᓕᕿᓂᕐᒧᑦ ᐊᒻᒪ ᐊᕙᑎᓕᕆᓂᕐᒧᑦ, ᒪᐃ 2010), 12.
3    ᓱᕆᓐ ᕈᓴᓇᕝᓴᕐ ᐊᒻᒪ ᐊᒪ ᕼᐋᑭᓐᔅ. ᐋᓐᓂᐊᖃᕐᓇᙱᑦᑐᓕᕆᓂᖅ ᑕᑯᓗᒍ: ᓂᕿᒃᓴᖃᑦᑎᐊᙱᓐᓂᖅ ᑲᓇᑕᒥ (ᐋᑐᐋ, ᐋᓐᑎᐅᕆᔪ: ᑭᒡᓕᓯᓂᐊᖅᑎᒃᑯᑦ ᑲᓇᑕᒥ, 
   ᒫᑦᓯ 25, 2015).
4    ᑲᓇᑕᒥ ᐱᓕᕆᕝᕕᒃ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑐᑭᓯᒋᐊᕈᑎᓄᑦ, ᐊᑐᐃᓐᓇᐅᑎᑦᑎᓂᕐᒥᑦ, ᐊᕕᒃᑐᐃᓂᕐᒥᑦ ᐊᒻᒪ ᐊᐅᓪᓚᖃᑦᑕᕐᓂᖏᑦ ᓘᒃᑖᖑᔪᑦ ᑲᓇᑕᒥ, 
   2014 (ᐋᑐᐋ, ᐋᓐᑎᐅᕆᔪ: ᑲᓇᑕᒥ ᐱᓕᕆᕝᕕᒃ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑐᑭᓯᒋᐊᕈᑎᓄᑦ, ᓯᑎᐱᕆ 2015).
5    ᑎᑎᕋᖅᓯᒪᔪᓂ ᑐᙵᕕᖃᖅᑐᖅ ᑭᒡᓕᓯᓂᐊᖅᑎᒃᑯᑦ ᑲᓇᑕᒥ ᓂᕆᐅᒋᔭᖏᑦ ᓄᓇᖃᖅᑳᖅᓯᒪᔪᑦ ᐃᓄᒋᐊᕐᓂᖏᓐᓄᑦ ᐃᒡᓗᒥᐅᖃᑎᒌᓄᓪᓗ ᑲᓇᑕᒥ, 
   2011-ᒥᑦ 2036-ᒧᑦ.
6    ᓴᐳᑦ ᐊ ᐊᓪ 2017. “ᐃᕐᓂᐊᕆᔭᐅᔪᑦ ᖃᓄᐃᓕᖓᓂᖏᑦ ᐊᓪᓚᓄᑦ, ᐃᓄᖕᓄᑦ ᐊᒻᒪ ᐊᓪᓚᖓᔪᓄᑦ ᐃᓄᒋᐊᒃᑐᓄᑦ.” ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐅᓂᒃᑳᑦ 
   ᑎᑎᕋᖅᓯᒪᔪᑦ 28. ᓈᓴᐅᑖ 11.

ᓄᓇᕐᔪᐊᕐᒥ ᑲᑐᔾᔨᖃᑎᒌᒃᑯᑦ ᒪᑭᒪᑎᑕᐅᒍᓐᓇᖅᑐᓂᒃ ᐱᕙᓪᓕᐊᑎᑦᑎᓂᕐᒧᑦ ᑐᕌᒐᕆᔭᐅᔪᑦ
ᑖᓐᓇ 2030-ᒥ ᑲᑎᒪᔾᔪᑎᒃᓴᑦ ᒪᑭᒪᑎᑕᐅᒍᓐᓇᖅᑐᓂᒃ ᐱᕙᓪᓕᐊᑎᑦᑎᓂᕐᒧᑦ ᐊᒻᒪᓗ 17-ᖑᔪᑦ ᓄᓇᕐᔪᐊᕐᒥ ᑲᑐᔾᔨᖃᑎᒌᒃᑯᑦ
ᒪᑭᒪᑎᑕᐅᒍᓐᓇᖅᑐᓂᒃ ᐱᕙᓪᓕᐊᑎᑦᑎᓂᕐᒧᑦ ᑐᕌᒐᕆᔭᐅᔪᑦ (SDG) ᐃᓱᒪᒋᔭᐅᓪᓗᐊᖅᑐᑦ ᐋᖅᑭᒃᑕᐅᓯᒪᓂᖏᓐᓄᑦ ᓄᑖᓄᑦ ᑲᑎᖅᓱᖅ -
ᑕᐅᕙᓪᓕᐊᔪᓄᑦ ᑮᓇᐅᔭᓂᑦ ᑐᖅᑯᖅᑕᐅᓯᒪᓪᓗᑎᒃ ᐃᓄᖕᓄᑦ ᓇᓗᓇᐃᖅᑕᐅᓯᒪᔪᓂ ᓯᕗᓪᓕᐅᑎᔭᐅᖁᔭᐅᔪᓂᑦ, ᐊᒻᒪᓗ ᑐᙵᕕᖃᕐᓗᑎᒃ
ᐊᖏᖅᓯᒪᓂᖏᓐᓂᒃ ᐃᓄᐃᑦ ᓄᓇᖕᒐᓂ ᐊᑐᐊᒐᐅᓗᓂ, ᓄᓇᖓᓄᑦ ᐊᒻᒪᓗ ᐃᓅᖃᑎᒌᖕᓂᕐᒧᑦ ᐃᓂᒋᔭᐅᓗᓂ. ᑐᙵᕕᒋᓪᓗᒋᑦ
ᓇᓗᓇᐃᖅᑕᐃᓯᒪᔪᓂᑦ ᐃᓄᐃᑦ ᐱᒋᐊᖃᖅᑕᖏᓐᓂᒃ, ᑕᑯᔭᐅᑐᐃᓐᓇᕆᐊᓕᒃ ᓯᕗᓕᖅᐹᒥᑦ ᐱᖓᓲᔪᖅᑐᓂᙶᖅᑐᓂᒃ 2030 ᒪᑭᒪᑎᑕ -
ᐅᒍᓐᓇᖅᑐᓂᒃ ᐱᕙᓪᓕᐊᑎᑦᑎᓂᕐᒧᑦ ᑐᕌᒐᕆᔭᐅᔪᓂᒃ ᓇᓗᓇᐃᖅᓯᓂᕐᒧᑦ ᐱᔭᐅᔭᕆᐊᖃᕐᓂᖅᐹᖑᔪᓂᑦ ᐃᓄᖕᓄᑦ ᑲᓇᑕᒥ: ᐊᔪᖅᓴᕐᓂᖅ,
ᑳᖃᑦᑕᕐᓂᖅ, ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ, ᐋᓐᓂᐊᖃᕐᓇᙱᑦᑐᓕᕆᓂᖅ, ᐃᓕᓐᓂᐊᕐᓂᓕᕆᓂᖅ, ᐊᖑᑕᐅᓂᖓ ᐊᕐᓇᐅᓂᖓ
ᐊᒻᒪᓗ ᐃᒡᓗᓕᕆᓂ, ᐃᓚᒋᔭᐅᓪᓗᓂ ᐃᒥᑦᑎᐊᕙᒃ. ᑖᒃᑯᓂᖓᓕᒫᖅ ᐃᓄᐃᑦ ᓇᒦᓐᓂᖏᑦ ᐊᑦᑎᓂᖅᓴᐅᔪᑦ ᑲᓇᑕᐅᒥ ᐊᑐᖅᑕᐅᔭᕆᐊᓕᖕᓂᒃ
ᐊᒻᒪᓗ ᓄᓇᓕᖁᑎᒃᐳᑦ ᓈᓴᐅᑎᑎᒍᑦ ᐊᔪᖅᓴᕐᓂᖅᐹᖑᔪᓂᒃ ᓄᓇᓕᕐᔪᐊᓃᖃᑕᐅᔪᑦ. ᐃᓱᒪᔪᒍᑦ ᑕᒪᓐᓇ ᖃᓄᖅ ᑕᐃᒪᐃᔾᔪᑕᐅᖕᒪ? ᐱᔾᔪᑎᖓ
ᒪᑭᒪᑎᑕᐅᒍᓐᓇᖅᑐᓂᒃ ᐱᕙᓪᓕᐊᑎᑦᑎᓂᕐᒧᑦ ᑐᕌᒐᕆᔭᐅᔪᑦ ᐱᑕᖃᕈᓐᓃᖅᑎᑦᑎᓂᕐᒧᑦ ᓇᓕᒧᒌᙱᓐᓂᐅᔪᓂᒃ ᐱᕙᓪᓕᐊᔪᓂᑦ ᓄᓇᓕᕐᔪᐊᓂ
ᐊᒻᒪᓗ ᓄᓇᖁᑎᒋᕙᐅᔪᓂᒃ ᐊᔪᖅᓴᖏᑦᑐᒻᒪᕆᖕᓄᑦ ᓄᓇᓕᕐᔪᐊᓄᑦ. ᓇᐃᓈᕐᓗᒍ, ᒪᓕᒋᐊᓕᖕᓂᒃ ᐱᑕᖃᖅᑐᖅ ᐊᑐᖅᑕᐅᔭᕆᐊᓕᖕᓂᒃ
ᒪᑐᓯᓂᕐᒧᑦ ᐊᒥᒐᕆᔭᐅᓗᐊᖅᑐᓂᒃ ᐃᓄᐃᑦ ᓄᓇᖕᒐᓂ ᐊᒻᒪᓗ ᑲᓇᑕᓕᒫᒥ. ᑲᔪᓯᓂᖃᑦᑎᐊᕐᓂᖓ ᑖᔅᓱᒪ ᐅᑭᐅᖅᑕᖅᑐᒧᑦ ᐊᑐᐊᒐᐃᑦ
ᐋᖅᑭᒃᑕᐅᓯᒪᓂᖏᑦ ᖃᐅᔨᓴᖅᑕᐅᖃᓯᐅᑎᒋᐊᓕᒃ ᓇᓗᓇᐃᕈᑎᓄᑦ ᖃᐅᔨᓴᕐᓂᕐᒧᑦ ᐊᑐᓂ 17-ᖑᔪᓂᑦ ᒪᑭᒪᑎᑕᐅᒍᓐᓇᖅᑐᓂᒃ
ᐱᕙᓪᓕᐊᑎᑦᑎᓂᕐᒧᑦ ᑐᕌᒐᕆᔭᐅᔪᓂᒃ ᐃᓄᐃᑦ ᓄᓇᖕᒐᓂ. ᓇᓗᓇᐃᕈᑏᑦ ᐋᖅᑭᒃᓱᖅᑕᐅᓪᓗᐊᖅᑐᑦ ᑲᑐᔾᔨᖃᑎᖃᕐᓗᑎᒃ ᐃᓄᖕᓂ ᐊᒻᒪᓗ
ᐊᕕᒃᑐᖅᓯᒪᓗᓂ ᓴᖅᑭᔮᖅᑎᑦᑎᓂᕐᒧᑦ ᐊᓂᒍᖅᑕᐅᔪᓂᑦ ᐃᓄᖕᓄᑦ ᑕᐅᑐᙱᖔᕐᓗᑎᒃ ᑲᑎᓪᓗᒋᑦ ᐃᓄᒋᐊᕐᓂᖏᑦ ᐃᓄᐃᑦ ᓄᓇᖕᒐᓂ,
ᐅᓂᒃᑲᐅᓯᐅᖔᕐᓗᑎᒃ ᑲᓇᑕᐅᑉ ᓂᒋᐊᓂ ᐊᕕᒃᑐᖅᓯᒪᔪᓂ ᐅᕝᕙᓘᓐᓃᑦ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂ ᓄᓇᖁᑎᒋᔭᐅᔪᓂ.

ᑲᓇᑕᓕᐅᕐᓂᖅ
ᐃᓄᐃᑦ ᐊᑕᐅᓯᐅᖃᑎᒌᒃᑐᑦ ᐃᓅᓪᓗᑎ ᐊᒻᒪᓗ ᐊᓂᒍᐃᓯᒪᔪᑦ ᐅᓪᓗᒥᓯᐅᑎᓂ ᐊᖏᕈᑎᓂ ᑕᓪᓕᒪᓂᑦ ᑲᓇᑕᐅᑉ ᓂᒋᐊᓂ ᐊᕕᒃᑐᖅᓯᒪᔪᓂ
ᐊᒻᒪᓗ ᐱᖓᓱᓂ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂ. ᐃᓄᐃᑦ ᓄᓇᖕᒐᑦ ᓇᓗᓇᐃᖅᑕᐅᕗᖅ ᐱᕕᒃᓴᖃᕐᓂᒃᑯᑦ ᐊᒻᒪᓗ ᐊᔪᙱᓐᓂᖃᕐᓂᖓᓂ
ᐱᓕᕆᐊᖃᕐᓂᕐᒥᓪᓗ ᐊᒥᒐᕆᔭᐅᔪᓂᑦ ᐊᒻᒪᓗ ᖃᓄᐃᙱᑦᑎᐊᕐᓂᖏᑦ ᐃᓄᖕᓂᒃ ᑕᒪᐃᓐᓄᑲᓴᖅ ᓄᓇᒋᔭᐅᔪᓂᑦ ᑲᓇᑕᒥ. ᐃᓄᒃᑐᑦ, ᐃᓄᐃᑦ
ᐅᖃᐅᓯᖓ, ᓴᙱᓂᖅᐹᖑᔪᖅ ᓄᓇᖃᖅᑳᖅᓯᒪᔪᑦ ᐅᖃᐅᓯᖏᓐᓂᒃ ᑲᓇᑕᒥ. ᓂᕿᒃᓴᖅᓯᐅᕐᓂᖅ ᐆᒪᔪᓂᑦ ᑐᙵᕕᓪᓗᐊᑕᕆᔭᐅᔪᖅ ᓱᓕ
ᐃᓄᐃᑦ ᐃᓅᓯᖏᓐᓄᑦ, ᐊᒻᒪᓗ ᐃᓄᖕᓄᑦ ᓇᖕᒥᓂᕆᔭᐅᔪᑦ ᑯᐊᐳᕇᓴᐅᔪᑦ ᐊᒻᒪᓗ ᓇᖕᒥᓂᖃᕐᕕᐅᔪᑦ ᐊᑑᑎᖃᓪᓚᕆᒃᑐᑦ ᓄᓇᖁᑎᒋᔭᐅᔫᑉ
ᑮᓇᐅᔾᔭᕐᓂᖓᓄᑦ. ᐃᓄᐃᑦ ᐱᖃᑕᐅᑦᑎᐊᕈᒪᔪᑦ ᑲᓇᑕᒥ ᐊᒻᒪᓗ ᓄᓇᕐᔪᐊᕐᒥ ᑮᓇᐅᔾᔭᒃᓴᐅᑎᓄᑦ.

ᑭᓯᐊᓂ, ᓄᓇᖁᑎᖓ ᐊᒃᓱᕈᖅᑐᖅ ᐃᓅᓯᕐᒧᑦ ᐊᒻᒪᓗ ᓴᖅᑭᔮᖅᑐᓂᒃ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐊᑭᓕᒃᓴᖃᕐᓂᖏᓐᓄᑦ
ᐊᒃᓱᕈᕈᑕᐅᓕᓲᖅ ᐃᓅᓯᕐᒧᑦ ᐊᒻᒪᓗ ᑮᓇᐅᔾᔭᓴᓐᓂᕐᒧᑦ ᓇᓗᓇᐃᕈᑎᓄᑦ, ᓄᖅᑲᖓᓕᕈᑕᐅᓲᖅ ᐃᓄᐃᑦ ᐃᓚᐅᑦᑎᐊᕈᓐᓇᕐᓂᖏᓐᓂᒃ
ᐃᓗᐃᑦᑑᓕᖓᔪᒥᒃ ᐊᒻᒪᓗ ᐱᕚᓪᓕᕈᑎᖃᕐᓂᕐᒥᑦ ᑲᓇᑕᐅᑉ ᑮᓇᐅᔾᔭᒃᓴᐅᑎᖏᓐᓄᑦ ᐊᒻᒪᓗ ᐊᑦᑎᓂᖅᓴᒦᑎᑦᑎᔪᖅ ᓴᐳᔾᔭᐅᓯᒪᓂᕐᒥᑦ ᐊᒻᒪᓗ
ᐱᔭᐅᔾᔭᐃᖅᓯᒪᓂᖏᓐᓄᑦ. ᐅᑭᐅᖅᑕᖅᑐᒧᑦ ᐊᑐᐊᒐᐃᑦ ᐋᖅᑭᒃᓱᖅᓯᒪᓂᖏᑦ ᐱᕕᒃᓴᐅᕗᖅ ᐱᖃᑕᐅᓂᕐᒥᑦ ᑲᓇᑕᓕᐅᕐᓂᕐᒥᑦ ᐃᓕᓴᖅᓯᓂᒃᑯᑦ
ᐱᔪᓐᓇᕐᓂᕆᔭᐅᔪᒥ ᐃᓄᐃᑦ ᓇᖕᒥᓂᖅ ᐱᓕᕆᐊᖃᕈᒪᓂᖏᓐᓄᑦ. ᐱᕕᒃᓴᐅᖕᒥᔪᖅ ᑮᓇᐅᔭᖃᖅᑎᑦᑎᓂᕐᒥᑦ ᓄᓇᓖᑦ ᐊᑐᖅᐸᒃᑕᖏᑦ
ᐊᐅᓚᔪᓐᓇᖁᓪᓗᒋᑦ ᐃᓄᐃᑦ ᓄᓇᖕᒐᓂ ᐊᖏᓂᖓ ᑕᑯᔭᐅᖃᓯᐅᑎᔪᓐᓇᕐᓗᓂ ᐱᕙᓪᓕᐊᑎᑦᑎᓂᐅᔪᒥᑦ ᑲᓇᑕᒥ ᐊᖅᑯᑎᑯᑖᒥ ᐅᕝᕙᓘᓐᓃᑦ
ᑲᓇᑕᒥ ᓄᓇᓯᐅᑎᑯᑖᓄᑦ ᐊᖅᑯᑎᑯᑖᒥ ᑲᓲᒪᑎᑦᑎᔪᒥᒃ ᑲᓇᑕᐅᑉ ᐱᖓᓐᓇᖓᓂ ᐊᒻᒪᓗ ᑲᓇᖕᓇᖓᓂ.

ᐱᕙᓪᓕᐊᕈᑕᐅᔪᖅ ᓄᓇᕐᔪᐊᕐᒥ ᖃᓄᐃᓕᐅᕐᓂᐅᔪᑦ ᐊᒻᒪᓗ ᐱᓕᕆᐊᖃᕈᒪᓂᖏᑦ ᐅᑭᐅᖅᑕᖅᑐᒥ, ᑲᑎᖃᓯᐅᑎᓗᒋᑦ ᓈᒻᒪᙱᓗᐊᖅᑐᑦ
ᐃᓅᓯᕐᒧᑦ ᐊᒻᒪᓗ ᑮᓇᐅᔾᔭᓴᓐᓂᕐᒧᑦ ᓇᓕᒧᒌᙱᓐᓂᐅᔪᓂᒃ ᓲᕐᓗ ᑳᖃᑦᑕᕐᓂᕐᒥᑦ, ᐃᒡᓗᓂᑦ ᐃᓄᒋᐊᓗᐊᕐᓂᐅᔪᑦ ᐊᒻᒪᓗ ᐋᓐᓂᖅᓯᕆᓂᖅ
ᐱᓕᕆᐊᕆᔭᐅᔭᕆᐊᓖᑦ ᐅᖓᓯᒃᑐᒨᖓᔪᒃᑯᑦ ᐸᕐᓇᐅᑎᓂ ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ ᑐᖅᑯᖅᑕᐅᓯᒪᓪᓗᑎᒃ − ᓴᖅᑭᔮᖅᑐᓂᒃ
ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐊᒻᒪᓗ ᐃᓄᖕᓄᑦ ᑕᐅᕙᓂᕐᒥᐅᑕᐅᔪᓄᑦ. ᑮᓇᐅᔭᖃᖅᑎᑦᑎᓂᕐᒥᑦ ᓄᓇᓖᑦ ᐊᑐᖅᐸᒃᑕᖏᑦ
ᐊᐅᓚᔪᓐᓇᖁᓪᓗᒋᑦ ᐃᓄᐃᑦ ᓄᓇᖕᒐᓂ ᑎᑭᐅᒪᕗᖅ ᐅᓄᖅᑐᓂᑦ ᑖᒃᑯᓂᖓᔅᓴᐃᓐᓇᖅ ᑐᕌᒐᒃᓴᕆᔭᐅᔪᓂᑦ: ᐱᐅᓯᕚᓪᓕᖅᑎᑦᑎᓂᕐᒥᑦ
ᐃᓅᓯᕐᒥᑦ ᐊᒻᒪᓗ ᑮᓇᐅᔾᔭᒃᓴᕐᓂᕐᒧᑦ ᐃᓗᓕᖃᕈᓐᓇᕐᓂᖓᓄᑦ, ᐋᓐᓂᐊᖃᕐᓇᙱᑦᑐᓕᕆᓂᖅ ᐊᒻᒪᓗ ᖃᓄᐃᙱᑦᑎᐊᕐᓂᖅ ᐃᓄᖕᓄᑦ,
ᓴᖅᑮᓯᓐᓈᑦ ᐱᑕᖃᐃᓐᓇᕐᓂᐊᖅᑐᒥᑦ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᑮᓇᐅᔾᔭᒃᓴᕐᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ, ᓴᐳᔾᔭᐅᓯᒪ -
ᓂᕐᒧᑦ, ᕿᓂᕐᓂᕐᒧᑦ ᐊᒻᒪᓗ ᐊᓐᓇᐅᒪᒃᓯᓂᕐᒧᑦ, ᐊᒻᒪᓗ ᑐᐊᕕᕐᓇᖅᑐᒥ ᐱᕙᒌᔭᖅᓯᒪᓂᕐᒧᑦ ᐊᒻᒪᓗ ᐱᓕᕆᐊᖃᓂᕐᒧᑦ. ᑖᓐᓇ ᑮᓇᐅᔭᖃᖅ -
ᑎᑦᑎᓂᐅᔪᖅ ᑮᓇᐅᔭᐃᔭᕈᑕᐅᔾᔮᙱᑦᑐᖅ, ᒐᕙᒪᒃᑯᑦ ᐊᑐᙱᓐᓂᖅᓴᐅᒐᔭᖅᑐᑦ ᖃᓄᐃᓕᐅᖅᑐᖃᕐᓂᖅᓴᐅᓕᖅᑎᓪᓗᒍ ᐅᑭᐅᖅᑕᖅᑐᒥ
ᐊᑐᖃᓯᐅᑎᒋᐊᖃᖅᑎᓪᓗᒋᑦ ᐱᔾᔪᑎᒃᓴᓄᑦ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐱᔨᑦᑎᕋᖅᑐᓂᒃ ᓄᓇᓕᐅᔪᒥ ᐊᒻᒪᓗ ᑲᓇᑕᒥ.

ᑕᑯᒃᓴᐅᑦᑎᐊᓕᖅᑐᑦ ᖃᐅᔨᔭᐅᓂᑰᔪᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᐊᒃᑐᐃᓂᖃᓪᓚᕆᒃᑐᖅ ᐃᓄᐃᑦ ᓄᓇᖕᒐᓂ ᑕᑯᖃᓯᐅᑎᓗᒍ ᑲᓇᑕᓕᒫᖅ.
ᑕᐃᒪᐃᓪᓚᕆᒃᑎᓪᓗᒍ, ᓯᓚᐅᑉ ᐅᖅᑰᓯᕙᓪᓕᐊᓂᖓ ᓱᒃᑲᓕᔪᒥᑦ ᐊᒻᒪᓗ ᐊᒃᓱᕐᔪᐊᕌᓗᒃ ᐊᒃᑐᐃᓂᖃᖅᓯᒪᔪᖅ ᐅᑭᐅᖅᑕᖅᑑᑉ ᐊᕙᑎᖓᓂ, ᓄᓇᓕᖏᓐᓂ,
ᐊᒻᒪᓗ ᐃᓄᖕᓂ ᐊᕐᕌᒍᒐᓵᓗᖕᓄᑦ. ᐊᒃᑐᐃᓂᐅᔪᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐊᒃᓱᕈᖅᑎᑦᑎᒃᑲᓐᓂᓲᖅ ᐃᓅᓯᕐᒧᑦ ᐊᒻᒪᓗ ᑮᓇᐅᔾᔭᓴᓐᓂᕐᒧᑦ
ᓇᓕᒧᒌᙱᓐᓂᐅᔪᓂᒃ ᐊᒃᓱᕈᖅᑎᑦᑎᒃᑲᓐᓂᓂᕐᒥᑦ ᓴᖅᑭᔮᕙᒌᖅᑐᓄᑦ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ, ᓴᖅᑮᕐᖓᐅᑎᓂᕐᒥᑦ ᐊᑲᐅᙱ -
ᓕᐅᕈᑎᓂ ᓇᑉᐸᖅᑎᕆᓂᕐᒧᑦ ᓄᑖᓂᒃ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ, ᐊᓯᔾᔨᓂᕐᒥᑦ ᐃᓄᒋᐊᕐᓂᐅᔪᑦ ᖃᓄᐃᓕᖓᓂᖏᑦ ᐊᒻᒪᓗ ᐆᒪᔪᓂᒃ
ᐊᑐᖅᑕᐅᕙᒃᑐᓂᒃ ᐃᓄᐃᑦ ᐃᓅᓯᖏᓐᓄᑦ, ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᐊᒻᒪᓗ ᓂᕿᖃᐃᓐᓇᕆᐊᖃᕐᓂᕐᒧᑦ, ᐊᒻᒪᓗ ᐅᓗᕆᐊᓇᓕᖅᑎᑦᑎᒃᑲᓐᓂᖅᑐᖅ
ᐃᖏᕐᕋᓂᕐᒧᑦ ᑕᕆᐅᑉ ᓯᑯᖓᒍᑦ ᑖᒃᑯᐊ ᐃᓚᐃᓐᓇᑐᐊᕆᔭᖏᑦ. ᐊᑕᐅᑦᑎᒃᑯᑦ, ᓯᓚᐅᑉ ᐊᓯᔾᔨᖅᐸᓪᓕᐊᓂᖓᑕ ᐊᒃᑐᐃᓂᖏᑦ ᓴᖅᑮᕙᓪᓕᐊᖕᒥᔪᑦ ᓄᑖᓂᑦ
ᐱᕕᒃᓴᐅᑐᐃᓐᓇᕆᐊᖃᖅᑐᓂᒃ ᐃᓄᐃᑦ ᓄᓇᖕᒐᓂ. ᐊᒃᓱᕈᕈᑕᐅᕗᖅ ᑲᓇᑕᐅᑉ ᐊᑐᐊᒐᖓᓄᑦ ᒥᒃᖠᒋᐊᖅᑎᕆᓂᕐᒥᑦ ᐊᒃᑐᐃᓂᐅᔪᓐᓇᖅᑐᓂᒃ ᐃᓚᖏᓐᓄᑦ
ᓯᓚᒧᑦ ᐊᒃᑐᐃᓂᐅᔪᓂᑦ, ᐊᑕᐅᑦᑎᒃᑯᑦ ᐋᖅᑭᒃᓯᒪᑦᑎᐊᕐᓗᑎᒃ ᐊᑐᕈᓐᓇᕐᓂᖏᓐᓂᒃ ᐊᓯᖏᓐᓂᒃ ᐊᓯᔾᔨᕈᑕᐅᔪᓂᑦ.

ᐊᑐᓕᖅᑎᑦᑎᓂᕐᒥᑦ ᐃᓄᐃᑦ ᓄᓇᖕᒐᓂ ᐊᑐᐊᒐᕐᒥᒃ
ᑲᓇᑕ ᒫᓐᓇᐅᔪᖅ ᐊᒥᒐᓗᐊᖅᑐᑦ ᐊᑐᐊᒐᕐᒥᒃ ᐃᓄᐃᑦ ᓄᓇᖕᒐᓂ ᐃᓕᓴᖅᓯᔪᒥᑦ. ᐊᑐᓕᖅᑎᑦᑎᓂᕐᒥᑦ ᐃᓄᐃᑦ ᓄᓇᖕᒐᓂ ᐊᑐᐊᒐᕐᒥᒃ ᑕᐃᒪᐃᔾᔪᑕᐅᕗᖅ
ᖃᐅᔨᒪᑦᑎᐊᕆᐊᕐᓂᕐᒥᑦ ᐃᒃᐱᒍᓱᑦᑎᐊᕐᓂᕐᒥᑦ ᐊᒻᒪᓗ ᐃᑲᔪᖅᓱᓂᕐᒥᑦ ᐱᔪᓐᓇᕐᓂᕆᔭᐅᔪᒧᑦ ᐃᓄᐃᑦ ᓇᖕᒥᓂᖅ ᐱᓕᕆᐊᖃᕈᒪᓂᖏᓐᓄᑦ. ᑕᐃᒪᐃᓕ -
ᐅᕐᓂᐊᕐᓗᓂ ᐃᓕᓴᕆᔭᐅᔭᕆᐊᓖᑦ ᐃᓄᐃᑦ ᐊᑕᐅᓯᐅᖃᑎᒌᒃᖢᑎᒃ ᐃᓅᓂᖏᓐᓂᒃ, ᑲᓇᑕᐅᑉ ᒪᓕᒐᕐᔪᐊᖓᒍᑦ ᑲᑐᔾᔨᖃᑎᖃᕐᓗᑎᒃ ᑲᓇᑕᒥ, ᐊᒻᒪᓗ
ᐃᓄᐃᑦ ᓄᓇᖕᒐᓂ ᐊᔾᔨᐅᙱᑦᑐᒥ ᓄᓇᒦᓂᖏᑦ, ᒐᕙᒪᓕᕆᓂᖏᑦ, ᐊᒻᒪᓗ ᐃᓕᖅᑯᓯᕐᒧᑦ ᐃᓂᒋᔭᖓ ᑲᓇᑕᒥ. ᐊᑐᖃᓯᐅᑎᓂᕐᒥᑦ ᐃᓄᐃᑦ ᓄᓇᖕᒐᓂ
ᐊᑐᐊᒐᕐᒥ ᑕᐃᑲᓂ ᐅᑭᐅᖅᑕᖅᑐᒧᑦ ᐊᑐᐊᒐᐃᑦ ᐋᖅᑭᒃᓱᖅᓯᒪᓂᖏᓐᓂ ᑎᑭᐅᒪᔭᐅᓂᐊᖅᑐᖅ ᓴᓂᕐᕙᐃᓂᕐᒥᑦ ᒐᕙᒪᑐᖃᒃᑯᓐᓂ ᑮᓇᐅᔭᕐᓂᒃ
ᑐᕌᖅᑎᑕᐅᓪᓚᕆᓪᓗᓂ ᐃᓄᖕᓄᑦ ᐱᓕᕆᐊᖃᕈᒪᑎᓪᓗᒋᑦ, ᐱᔭᕆᐊᖃᖅᑎᓪᓗᒋᑦ ᐅᕝᕙᓘᓐᓃᑦ ᐊᐅᓚᓂᖃᖅᑎᓪᓗᒋᑦ ᐱᔨᑦᑎᕋᐅᑎᒧᑦ ᐅᕝᕙᓘᓐᓃᑦ
ᐱᓕᕆᐊᒃᓴᒥᑦ ᑲᔪᓯᑎᑦᑎᓂᕐᒥᑦ. ᐊᑐᐃᑦᑎᒃᑯᑦ, ᐃᓄᐃᑦ ᓄᓇᖁᑎᖓ ᐊᒻᒪᓗ ᐊᔪᙱᓐᓂᖓ ᐊᐅᓚᑦᑎᓂᖅᓴᐅᓂᕐᒧᑦ ᒐᕙᒪᑐᖃᒃᑯᓐᓂᙶᖅᑐᓂᒃ
ᑮᓇᐅᔭᕐᓂᒃ ᐃᓄᖕᓄᑦ. ᒐᕙᒪᑐᖃᒃᑯᓐᓂ ᑮᓇᐅᔭᑦ ᐊᑐᖅᑐᒃᓴᑦ ᐊᑐᓕᖅᑎᑦᑎᓯᒪᔪᓂᑦ ᐃᓄᐃᑦ ᓄᓇᖕᒐᓂ ᐊᑐᐊᒐᕐᒥᑦ ᓴᓂᕐᕙᐃᓯᒪᔪᑦ ᑐᕌᒐᒃᓴᐅᔪᓂᑦ
ᒐᕙᒪᑐᖃᒃᑯᓐᓂ ᑮᓇᐅᔭᕐᓂᒃ ᑐᕌᖅᑎᑕᐅᓪᓗᑎᒃ ᐃᓄᐃᑦ ᑭᒡᒐᖅᑐᐃᔨᖏᑕ ᑲᑐᔾᔨᖃᑎᒌᖏᓐᓄᑦ ᐊᒻᒪᓗ ᒐᕙᒪᖏᓐᓄᑦ, ᓴᖅᑮᓯᒪᓪᓗᑎᒃ ᐊᑑᑎᖃᖅᑐᓂᒃ,
ᐊᑭᓂᑦ ᐊᑐᙱᓐᓂᖅᓴᐅᓂᕐᒥᑦ, ᐊᒻᒪᓗ ᐃᕐᖐᓐᓇᖅ ᐱᐅᔫᑎᓂᑦ ᐊᒃᑐᐃᓂᐅᔪᓂᑦ ᐊᒻᒪᓗ ᐱᕚᓪᓕᕈᑎᒃᓴᓂᑦ ᐃᓄᖕᓄᑦ ᑕᐃᒪᐃᓕᖓᓕᖅᑎᓪᓗᒍ
ᐱᕚᓪᓕᕈᑕᐅᓕᓲᖅ ᑲᓇᑕᒥᐅᓕᒫᓂᑦ. ᐊᑐᓕᖅᑎᑦᑎᓂᕐᒥᑦ ᐃᓄᐃᑦ ᓄᓇᖕᒐᓂ ᐊᑐᐊᒐᕐᒥᒃ ᑕᐃᑲᓂ ᐅᑭᐅᖅᑕᖅᑐᒧᑦ ᐊᑐᐊᒐᐃᑦ ᐋᖅᑭᒃᓱᖅᓯᒪᓂᖏᑦ
ᐱᔾᔪᑎᖃᖅᑐᖅ ᐃᓄᐃᑦ ᖃᐅᔨᒪᓂᖅᐹᖑᔪᑦ ᐃᓱᒫᓘᑕᐅᔪᓂᒃ ᐊᒃᑐᐃᓂᖃᖅᑐᓂᒃ ᓄᓇᓕᖏᓐᓂ ᐊᒻᒪᓗ ᐃᓅᓯᖏᓐᓂ, ᐱᓕᕆᐊᖃᕈᒪᓐᓂᖅᐹᖑᔪᖅ
ᑲᒪᒋᔭᖃᕐᓂᕐᒥᑦ ᑕᐃᒃᑯᓂᖓ ᐃᓱᒫᓘᑎᒋᔭᐅᔪᓂᒃ, ᐊᒻᒪᓗ ᑕᐃᒪᐃᒻᒪᑦ ᐱᕙᓪᓕᐊᑎᑦᑎᔪᓐᓇᖅᑐᖅ ᐊᒻᒪᓗ ᓯᕗᒧᐊᖅᑎᑦᑎᓗᑎ ᓄᑖᖑᔪᓂᑦ
ᐋᖅᑭᒋᐊᕈᑎᒃᓴᓂᑦ ᐃᓄᖕᓄᑦ.

ᐃᓕᓴᖅᓯᓂᕐᒥᑦ ᐃᓄᐃᑦ ᓄᓇᖕᒐᓂ ᐊᑐᐊᒐᕐᓂᒃ ᐊᒻᒪᓗ ᐱᓕᕆᐊᒃᓴᓂᑦ ᐱᕙᓪᓕᐊᑎᑦᑎᓂᕐᒧᑦ
ᐃᓱᒪᒋᔭᐅᔪᑦ ᑐᕌᖓᔪᑦ ᐱᓗᐊᙳᐊᖅᑐᒥ ᐃᓄᐃᑦ ᓄᓇᖕᒐᓄᑦ ᑕᐃᑲᓃᖃᓯᐅᑎᒋᐊᓖᑦ ᐋᖅᑭᒃᓱᐃᑎᓪᓗᒋᑦ ᒐᕙᒪᑐᖃᒃᑯᓐᓂ ᐊᑐᐊᒐᕐᓂᒃ ᐊᒻᒪᓗ
ᐱᓕᕆᐊᒃᓴᓂᑦ ᑕᒪᐃᓐᓄᑦ ᐊᑐᖅᑕᐅᓂᐊᖅᑎᓪᓗᒋᑦ. ᐃᓕᓴᖅᓯᖏᑉᐸᑕ ᐊᔾᔨᐅᙱᑦᑐᒥ ᖃᓄᐃᓕᖓᓕᕆᐊᒃᓴᖏᓐᓂᒃ ᐃᓄᐃᑦ ᓄᓇᖕᒐᓂ ᑐᑭᖃᒐᔪᒃᐳᖅ
ᐃᓄᐃᑦ ᑭᑭᑕᐅᓯᒪᖃᑦᑕᕐᓂᖏᓐᓂᒃ ᒪᓕᒃᑕᐅᔭᕆᐊᓕᖕᓂᒃ ᓇᓕᐊᓐᓅᖓᖅᑰᔨᖏᑦᑐᓂ.

ᐃᓄᐃᑦ ᐃᓚᓕᐅᑎᓯᒪᒐᓗᖅᑎᓪᓗᒋᑦ ᐊᑐᐊᒐᓕᕆᓂᕐᒧᑦ ᐊᒻᒪᓗ ᐱᓕᕆᐊᒃᓴᓕᕆᓂᕐᒧᑦ ᒪᓕᒃᑕᐅᔭᕆᐊᓕᖕᓂᒃ, ᒐᕙᒪᑐᖃᒃᑯᑦ ᐃᓕᓴᖅᓯᓗᐊᖅᐸᖏᑦᑐᑦ
ᐃᓄᐃᑦ ᓄᓇᖕᒐᓂ ᓄᓇᖁᑎᒋᔭᐅᓪᓗᓂ, ᓲᕐᓗ ᑲᒪᒋᔭᐅᑐᐃᓐᓇᓲᖅ ᐃᓂᒋᔭᐅᓪᓗᓂ ᐊᑕᖃᓯᐅᑎᓪᓗᓂ ᐊᓯᖏᓐᓄᑦ ᒐᕙᒪᓕᕆᓂᕐᒧᑦ ᐅᕝᕙᓘᓐᓃᑦ
ᐊᐅᓚᑦᑎᓂᕐᒧᑦ ᐊᕕᒃᑐᖅᓯᒪᒃᑲᓐᓂᖅᑐᓂ. ᑕᒪᓐᓇ ᓴᖅᑮᓱᖑᕗᖅ ᐊᔾᔨᒌᙱᓐᓂᐅᔪᓂᒃ ᑮᓇᐅᔭᕐᓄᑦ − ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ
ᑐᖅᑯᖅᑕᐅᓯᒪᓪᓗᑎᒃ ᐊᒻᒪᓗ ᐊᑐᓕᖅᑎᑦᑎᓂᕐᒥᑦ ᐊᑐᐊᒐᕐᒥᑦ ᐃᓄᐃᑦ ᓄᓇᖕᒐᓂ ᐊᒻᒪᓗ ᑐᕌᖓᓕᒐᔪᓲᖅ ᐊᑐᐊᒐᕐᓄᑦ ᐊᒻᒪᓗ ᐱᓕᕆᐊᒃᓴᓄᑦ
ᐊᑐᖅᑕᐅᔪᓂᒃ ᑐᕌᖓᓕᖅᖢᑎᒃ ᐊᑭᕋᖅᑐᓂᕐᒧᑦ ᑕᐃᑲᓂ ᐊᒻᒪᓗ ᓄᓇᖅᑲᑎᒋᙲᑦᑐᓂᒃ ᐃᓄᐃᑦ ᓄᓇᖁᑎᖏᓐᓂ.

ᐱᕙᓪᓕᐊᑎᑦᑎᓂᕐᒦᑎᓪᓗᒋᑦ, ᑕᒪᐃᓐᓂ ᒐᕙᒪᑐᖃᒃᑯᑦ ᐊᑐᐊᒐᖏᑦ ᐊᒻᒪᓗ ᐱᓕᕆᐊᒃᓴᖏᑦ ᐃᓗᓕᖃᐅᑦᑎᐊᕆᐊᓖᑦ ᐃᓱᒪᒋᔭᖃᓯᐅᑎᓗᑎ
ᐊᑐᖅᑕᐅᓕᑐᐃᓐᓇᕆᐊᖃᕐᓂᖓᓂ ᐃᓄᐃᑦ ᓄᓇᖕᒐᓂ. ᓲᕐᓗ, ᐋᖅᑭᒃᓱᐃᓂᐊᖅᑎᓪᓗᒋᑦ ᓄᑖᓂᑦ ᑮᓇᐅᔭᖅᑖᕐᕕᐅᓂᐊᖅᑐᓂᑦ ᓄᓇᓖᑦ ᐊᑐᖅᐸᒃᑕᖏᑦ
ᐊᐅᓚᔪᓐᓇᖁᓪᓗᒋᑦ ᐊᑭᓕᐅᑎᓄᑦ, ᑲᓇᑕ ᓇᓗᓇᐃᖅᓯᓪᓗᐊᖅᑐᖅ: ᑮᓇᐅᔭᖅᑖᕐᕕᐅᓂᐊᖅᑐᑦ ᖃᓄᖅ ᑐᕌᖓᒐᔭᕐᒪᖔᑦ ᐃᓄᐃᑦ ᓄᓇᖓᓂ; ᐃᓄᐃᑦ
ᖃᓄᖅ ᐱᕙᓪᓕᐊᑎᑦᑎᒐᔭᕐᒪᖔᑦ ᐱᓕᕆᐊᒃᓴᓂᑦ ᐊᒻᒪᓗ ᖃᓄᑎᒋ ᑮᓇᐅᔭᖅᑖᕐᕕᐅᕙᒃᑐᑦ ᑐᕌᖓᒐᔭᕐᒪᖔᑦ ᐃᓄᐃᑦ ᓯᕗᓪᓕᐅᑎᔭᐅᖁᔭᖏᓐᓂᒃ ᐊᒻᒪᓗ
ᐱᔭᕆᐊᖃᖅᑕᖏᓐᓂᒃ; ᐊᒻᒪᓗ ᖃᓄᐃᑦᑐᓂ ᑲᔪᓯᑎᑦᑎᓂᕐᒧᑦ ᐋᖅᑭᐅᒪᔾᔪᑎᒃᓴᑦ ᖃᐅᔨᒪᑦᑎᐊᕆᐊᕆᐊᕈᑕᐅᒐᔭᕐᒪᖔᑦ ᐃᓄᐃᑦ ᐱᕚᓪᓕᕈᑎᖃᑦ -
ᑎᐊᖁᓪᓗᒋᑦ ᑮᓇᐅᔭᖅᑖᕐᕕᐅᓂᐊᖅᑐᓂ.

ᒐᕙᒪᑐᖃᒃᑯᑦ ᐋᖅᑭᒃᓱᐃᓪᓗᐊᖅᑐᑦ ᐊᕐᕌᒍᑕᒫᖅᓯᐅᑎᒥ ᐅᓂᒃᑳᓕᐊᒥ ᖃᓄᐃᓕᕆᐊᒃᓴᖏᓐᓂᒃ ᒐᕙᒪᑐᖃᒃᑯᑦ ᐊᐅᓚᓂᕆᔭᖏᑦ ᐃᓄᐃᑦ ᓄᓇᖕᒐᓂ
ᓇᓗᓇᐃᔭᖅᑐᒥ ᑮᓇᐅᔭᕐᓄᑦ ᐱᓕᕆᐊᒃᓴᐅᔪᓂᒃ, ᒪᓕᒃᑕᐅᔭᕆᐊᓕᖕᓂᒃ ᑐᒃᓯᕋᕐᓂᐊᕐᓗᓂ ᑮᓇᐅᔭᕐᓂᒃ, ᐊᑐᐃᓐᓇᐅᔪᓂᑦ ᐱᓕᕆᐊᒃᓴᓂᑦ ᐊᒻᒪᓗ
ᐱᔨᑦᑎᕋᐅᑎᓂᑦ ᐊᒻᒪᓗ ᐆᒃᑐᕋᕈᑕᐅᓂᑰᔪᓂᒃ ᐊᕐᕌᒍᒥ ᐊᑐᓵᖅᑐᒥ ᐱᐅᓯᕚᓪᓕᖅᑎᑦᑎᓂᕐᒧᑦ ᐊᑐᐃᓐᓇᖃᕐᕕᐅᓂᕐᒧᑦ ᒐᕙᒪᑐᖃᒃᑯᑦ ᐱᓕᕆᐊᒃᓴᖏᓐᓂᒃ
ᐊᒻᒪᓗ ᐱᔨᑦᑎᕋᐅᑎᖏᓐᓂᒃ ᐃᓄᖕᓄᑦ. ᑖᓐᓇ ᐅᓂᒃᑳᓕᐊᖅ ᐃᓄᓕᒫᓅᖓᓗᓂ ᐊᒻᒪᓗ ᐃᓄᒃᑐᑦ ᐊᑐᐃᓐᓇᐅᓗᓂ, ᐊᑐᐃᓐᓇᐅᑦᑎᐊᖁᓪᓗᒍ ᐃᓄᖕᓄᑦ.

ᐃᓕᓴᖅᓯᓂᕐᒥᑦ ᐃᓄᐃᑦ ᓄᓇᖕᒐᓂ ᒐᕙᒪᑐᖃᒃᑯᑦ ᑲᑐᔾᔨᖃᑎᒌᖏᓐᓂ
ᒪᓕᑦᑎᐊᖅᖢᓂ ᐋᖅᑭᒃᓱᖅᓯᒪᓂᖓᓂ ᐃᓄᐃᑦ ᓄᓇᖓᓂ ᓱᓕᓂᕋᐃᕈᑎ ᐊᒻᒪᓗ ᐱᓕᕆᐊᖑᔪᓂᑦ ᑖᒃᑯᓄᖓ ᐃᓄᐃᑦ ᑲᓇᑕᐅᓪᓗ ᒐᕙᒪᖓᑦ
ᐱᓕᕆᖃᑎᖃᕐᓂᕐᒥᒃ ᑲᑎᒪᔨᕋᓛᖏᓐᓄᑦ, ᐃᓄᐃᑦ ᓄᓇᖕᒐᑦ ᐃᓕᓴᕆᔭᐅᓪᓗᐊᖅᑐᖅ ᐊᔾᔨᐅᙱᑦᑑᓪᓗᓂ ᓄᓇᖁᑎᒋᔭᐅᓪᓗᓂ ᑲᓇᑕᒥ ᑖᒃᑯᓂᖓᔅ -
ᓴᐃᓐᓇᖅ ᐃᓄᒋᐊᕐᓂᐅᔪᑦ, ᑮᓇᐅᔾᔭᒃᓴᓂᕐᒧᑦ ᐊᒻᒪᓗ ᐊᕙᑎᓕᕆᓂᕐᒧᑦ ᐊᒃᓱᕈᕈᑎᖃᖅᖢᑎᒃ ᐊᒻᒪᓗ ᐱᕕᒃᓴᖃᖅᖢᑎᒃ. ᐃᓄᐃᑦ ᑲᓇᑕᐅᓪᓗ ᒐᕙᒪᖓᑦ
ᐱᓕᕆᖃᑎᖃᕐᓂᕐᒥᒃ ᑲᑎᒪᔨᕋᓛᖏᑦ ᑲᑐᔾᔨᖃᑎᒌᓐᓂᖑᑦ ᒪᓕᒃᑕᐅᔭᕆᐊᓖᑦ ᓇᓗᓇᐃᖅᓯᕗᖅ “ᐃᓄᐃᑦ ᓄᓇᖕᒐᑦ (ᐃᓄᐃᑦ ᓄᓇᖁᑎᖓ)
ᐱᓕᕆᔾᔪᓯᐅᔪᖅ ᐊᑐᐊᒐᕐᒥᒃ ᐱᕙᓪᓕᐊᑎᑦᑎᓂᕐᒧᑦ ᐊᒻᒪᓗ ᐊᑐᓕᖅᑎᑦᑎᓂᕐᒧᑦ ᑕᐃᒪᐃᑦᑕᕆᐊᓕᒃ ᓯᕗᒧᐊᖅᑎᑦᑎᓂᕐᒧᑦ ᐊᑐᖅᑕᐅᖃᑎᒌᒃᑐᓂᒃ
ᓯᕗᓪᓕᐅᑎᔭᐅᖁᔭᐅᔪᓂᑦ.”

ᑖᓐᓇ ᑲᔪᓯᖁᓪᓗᒍ ᐊᑐᐊᒐᕐᒧᑦ ᐊᓯᔾᔨᕈᑕᐅᔪᖅ, ᐃᓄᐃᑦ ᐊᑐᓕᖁᔨᔪᑦ ᑖᒃᑯᓂᖓ:

•     ᑲᓇᑕ ᐊᖏᖅᓯᒪᓪᓗᐊᖅᑐᖅ ᐱᕙᓪᓕᐊᑎᑦᑎᓂᕐᒥᑦ ᐊᑕᐅᓯᕐᒥᑦ ᐊᕕᒃᑐᖅᓯᒪᔪᓄᑦ ᑐᑭᑖᓗᓂ ᐃᓄᐃᑦ ᓄᓇᖕᒐᑦ ᑕᒪᐃᓐᓄᑦ ᒐᕙᒪᑐᖃᒃᑯᑦ 
   ᐊᐅᓚᑦᑎᓂᖏᓐᓄᑦ, ᐱᓗᐊᙳᐊᖅᑐᒥ ᐱᓕᕆᕝᕕᐅᔫᑉ ᐊᐅᓚᑦᑎᓂᖏᑦ ᑐᕌᖓᑎᓪᓗᒋᑦ ᐃᓄᖕᓄᑦ. ᐃᓚᒃᑲᓐᓂᕐᓗᒍ, ᒐᕙᒪᑐᖃᒃᑯᑦ ᐊᑐᐊᒐᖓ 
   ᑐᑭᓕᕇᒃᓯᓪᓗᐊᖅᑐᖅ ᑕᒪᐃᓐᓂ ᒐᕙᒪᑐᖃᒃᑯᑦ ᐊᑐᐊᒐᖏᓐᓂᒃ, ᐱᓕᕆᐊᒃᓴᖏᓐᓂᒃ ᐊᒻᒪᓗ ᑮᓇᐅᔭᖅᑖᕐᕕᐅᖃᑦᑕᖅᑐᓂᒃ ᖃᐅᔨᒪᑦᑎᐊᕆᐊᕐᓂᕐᒥᑦ 
   ᓇᓕᒧᒌᒃᑐᒥ ᐊᑐᐃᓐᓇᐅᓗᑎᒃ ᑕᒪᐃᓐᓄᑦ ᐃᓄᖕᓄᑦ ᐃᓄᐃᑦ ᓄᓇᖕᒐᓂ
•     ᑲᓇᑕ ᐃᓕᓴᖅᓯᓪᓗᐊᖅᑐᖅ ᐃᑲᔪᖅᓱᓂᕐᒥᑦ ᐃᓄᖕᓂᒃ ᐃᓄᐃᑦ ᓄᓇᖕᒐᑦ ᓯᓚᑖᓂ ᐱᐅᔪᖅ ᑕᒪᐃᓐᓄᑦ ᐃᓄᖕᓄᑦ, ᐱᐅᔪᖅ ᐃᓄᐃᑦ ᓄᓇᖕᒐᓄᑦ 
   ᐊᒻᒪᓗ ᐱᐅᔪᖅ ᑲᓇᑕᒧᑦ.
•     ᑲᓇᑕ ᓴᖅᑮᓪᓗᐊᖅᑐᖅ ᒥᓂᔅᑕᐅᑎᓄᑦ ᑐᑭᒧᐊᕈᑎᒥ ᖃᐅᔨᒪᑦᑎᐊᕆᐊᕐᓂᕐᒥᑦ ᑕᒪᐃᓐᓂᒃ ᓄᑖᖑᔪᑦ ᐊᑐᐊᒐᑦ ᐊᒻᒪᓗ ᐱᓕᕆᐊᒃᓴᑦ ᐋᖅᑭᒃᓱᖅ-
   ᑕᐅᓗᑎ ᐊᑐᖅᑕᐅᔪᓐᓇᕐᓗᑎ ᐃᓄᐃᑦ ᓄᓇᖕᒐᓕᒫᒥ ᐊᒻᒪᓗ ᖃᐅᔨᒪᑦᑎᐊᕆᐊᕐᓂᕐᒥᑦ ᒐᕙᒪᑐᖃᒃᑯᑦ ᐱᓕᕆᕝᕕᖏᑦ ᐊᒻᒪᓗ ᐱᓕᕆᐊᒃᓴᖏᑦ 
   ᖃᐅᔨᓴᕐᓗᑎᒃ ᐊᒻᒪᓗ ᐅᓂᒃᑳᓕᐅᕐᓗᑎᒃ ᐊᒃᑐᐃᓂᐅᔪᓂᒃ ᐊᑐᐊᒐᕐᓄᑦ ᐊᒻᒪᓗ ᐱᓕᕆᐊᒃᓴᓄᑦ ᐃᓄᖕᓄᑦ.
•     ᒐᕙᒪᑐᖃᒃᑯᑦ ᐊᑐᐊᒐᖓ ᑲᔪᖏᖅᓴᐃᓪᓗᐊᖅᑐᖅ ᒐᕙᒪᑐᖃᒃᑯᑦ ᐱᓕᕆᕝᕕᖏᓐᓂᒃ ᐋᖅᑭᒃᓱᐃᒃᑲᓐᓂᕐᓗᑎ ᖃᐅᔨᒪᑦᑎᐊᕆᐊᕐᓂᕐᒥᑦ ᑕᒪᐃᓐᓂᒃ 
   ᐱᓕᕆᕝᕕᐅᔪᑦ ᐊᕕᒃᑐᖅᓯᒪᔪᓄᑦ ᐊᐅᓚᑦᑎᓂᖃᖅᑐᑦ ᐃᓚᖃᕐᓗᑎᒃ ᐃᓄᐃᑦ ᓄᓇᖕᒐᑦ ᐊᕕᒃᑐᖅᓯᒪᔪᖁᑎᒋᔭᐅᓗᓂ. ᐱᓕᕆᕝᕖᑦ ᑐᑭᓕᕇᒃᓯ-
   ᓕᖅᑎᑕᐅᓂᖏᑦ ᖁᕝᕙᒃᓴᐃᓲᖅ ᐱᔭᐅᔭᕆᐊᓕᖕᓂᒃ ᐃᓄᖕᓄᑦ ᐊᑐᓕᖅᑎᑦᑎᓂᕐᒥᑦ ᒐᕙᒪᑐᖃᒃᑯᑦ ᐊᑐᐊᒐᖏᓐᓂᒃ ᐊᒻᒪᓗ ᐱᓕᕆᐊᒃᓴᖏᓐᓂᒃ. 
   ᑕᒪᓐᓇ ᐱᓗᐊᙳᐊᖅᑐᒥ ᐱᒻᒪᕆᐅᔪᖅ ᓲᖃᐃᒻᒪ ᐊᔾᔨᒌᙱᑦᑐᓂᑦ ᐱᓕᕆᕝᕕᐅᔪᓂ, ᐱᔭᐅᔭᕆᐊᓖᑦ ᐃᓄᖕᓄᑦ, ᐊᒻᒪᓗ ᐊᒃᓱᕈᕈᑕᐅᔪᑦ 
   ᐱᔨᑦᑎᕋᐅᑎᓂᒃ ᑲᔪᓯᑎᑦᑎᓂᕐᒥᑦ ᐃᓄᐃᑦ ᓄᓇᖕᒐᓂ ᑐᑭᓯᐅᒪᔭᐅᑦᑎᐊᒐᔪᙱᑦᑐᖅ ᐃᓱᒪᓕᐅᖅᑎᓄᑦ.

ᐊᓯᔾᔩᔪᓐᓇᕐᓂᕐᒥᑦ ᐱᓕᕆᐊᒃᓴᓄᑦ ᒪᓕᒃᑕᐅᔭᕆᐊᓕᖕᓂᒃ ᐊᒻᒪᓗ ᑮᓇᐅᔭᖅᑑᑎᒃᓴᓂᑦ ᐃᓄᐃᑦ ᓇᖕᒥᓂᖅ
ᓇᓗᓇᐃᔪᓐᓇᕐᓂᐊᕐᒪᑕ ᖃᓄᖅ ᐱᓕᕆᐊᒃᓴᐅᔪᑦ ᐊᒻᒪᓗ ᐱᔨᑦᑎᕋᕐᓂᐅᔪᑦ ᐋᖅᑭᒃᓱᖅᑕᐅᕙᖕᒪᖔᑦ,
ᑲᔪᓯᑎᑕᐅᕙᖕᒪᖔᑦ ᐊᒻᒪᓗ ᖃᐅᔨᓴᖅᑕᐅᓲᖑᒻᒪᖔᑦ ᓄᓇᖁᑎᖏᓐᓂ
ᓯᕗᓂᒃᓴᑦᑎᐊᕆᓂᕐᒧᑦ ᐃᓄᐃᑦ ᓄᓇᖓᓄᑦ ᐃᓚᖃᖅᑐᖅ ᐃᓄᐃᑦ ᓇᖕᒥᓂᖅ ᐱᓕᕆᐊᖃᕈᒪᓂᖏᓐᓄᑦ ᐊᒻᒪᓗ ᒐᕙᒪᐅᖃᑎᒌᙱᑦᑐᑦ
ᐱᓕᕆᖃᑎᒌᖕᓂᖏᓐᓂᒃ ᐊᒻᒪᓗ ᐋᖅᑭᒃᓱᖅᓯᒪᓂᖏᓐᓂᒃ ᐃᓄᖕᓄᑦ, ᒐᕙᒪᑐᖃᒃᑯᓐᓂ ᐊᒻᒪᓗ ᑲᓇᑕᐅᑉ ᓂᒋᐊᓂ ᐊᕕᒃᑐᖅᓯᒪᔪᓂ ᐊᒻᒪᓗ ᐅᑭᐅᖅᑕᖅᑐᒥ
ᐊᕕᒃᑐᖅᓯᒪᔪᓂ ᒐᕙᒪᐅᔪᓂᑦ. ᐃᓄᐃᑦ ᓇᖕᒥᓂᖅ ᐱᓕᕆᐊᖃᕈᒪᓂᖏᑦ ᖃᓄᖅ ᒐᕙᒪᑐᖃᒃᑯᑦ ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ
ᑐᖅᑯᖅᑕᐅᓯᒪᓪᓗᑎᒃ ᑐᕌᒐᒃᓴᓖᑦ ᐱᐅᓯᕚᓪᓕᖅᑎᑦᑎᓂᕐᒥᑦ ᐃᓅᓯᕐᒧᑦ, ᑮᓇᐅᔾᔭᓴᓐᓂᕐᒧᑦ ᐊᒻᒪᓗ ᐃᓕᖅᑯᓯᕐᒧᑦ ᐊᓂᒍᖅᑕᐅᔪᓂᒃ ᐃᓄᖕᓄᑦ
ᓴᖅᑭᔮᖅᑎᑕᐅᔪᓐᓇᖅᑐᖅ ᐊᑐᐃᓐᓇᐅᑎᑦᑎᓂᕐᒥᑦ ᐃᓄᖕᓄᑦ ᓇᓖᕌᕈᑎᒃᓴᓂᑦ ᑐᓂᔭᐅᕙᒡᓗᑎ ᒐᕙᒪᑐᖃᒃᑯᓐᓂ ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ
ᑐᖅᑯᖅᑕᐅᓯᒪᓪᓗᑎᒃ ᑲᑐᔾᔨᖃᑎᒌᓐᓂᒃᑯᑦ ᐋᖅᑭᒃᓱᖅᓯᒪᔪᓂᑦ ᒐᕙᒪᑐᖃᒃᑯᓐᓂ, ᑲᓇᑕᐅᑉ ᓂᒋᐊᓂ ᐊᕕᒃᑐᖅᓯᒪᔪᓂ ᐊᒻᒪᓗ ᐅᑭᐅᖅᑕᖅᑐᒥ
ᐊᕕᒃᑐᖅᓯᒪᔪᓂ ᒐᕙᒪᐅᔪᓂᑦ, ᑮᓇᐅᔭᓕᕆᓂᕐᒧᑦ ᐋᖅᑭᒃᓱᖅᓯᒪᔪᒃᑯᑦ ᐋᔩᖃᑎᖃᕐᓗᑎ ᒐᕙᒪᑐᖃᒃᑯᓐᓂ ᐅᕝᕙᓘᓐᓃᑦ ᐊᓯᐊᒍᖔᖅ ᐋᖅᑭᒃᓱᖅᓯᒪᔪᒃᑯᑦ,
ᑲᑐᔾᔨᖃᑎᒌᓐᓂᒃᑯᑦ ᓇᓗᓇᐃᖅᑕᐅᓗᑎ ᐃᓄᖕᓄᑦ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᓐᓂᑦ. ᑕᐃᒫᔅᓴᐃᓐᓇᐸᓗᒃ, ᖃᐅᔨᓴᖅᑕᐅᓂᖓ ᐊᑑᑎᖃᕐᓂᖏᑦ
ᐱᓕᕆᐊᒃᓴᐅᔪᑦ ᐊᒻᒪᓗ ᐱᔨᑦᑎᕋᕐᓂᐅᔪᑦ ᑮᓇᐅᔭᖃᕐᕕᐅᔪᑦ ᒐᕙᒪᑐᖃᒃᑯᓐᓂ, ᑲᔪᓯᑎᑕᐅᖕᒪᖔᑦᑕ ᐃᓄᖕᓄᑦ, ᒐᕙᒪᑐᖃᒃᑯᓐᓄᑦ ᐅᕝᕙᓘᓐᓃᑦ ᐊᓯᖏᓐᓄᑦ
ᖁᑦᑎᖕᓂᐅᔪᓄᑦ ᒐᕙᒪᒃᑯᓐᓂ, ᑲᑐᔾᔨᖃᑎᒌᓐᓂᒃᑯᑦ ᖃᐅᔨᓴᖅᑕᐅᒐᔭᖅᑐᖅ ᐃᓄᖕᓄᑦ ᐊᒻᒪᓗ ᒐᕙᒪᑐᖃᒃᑯᓐᓄᑦ.

ᐃᑲᔪᖅᓱᓂᕐᒥᑦ ᒪᕐᕈᐃᓕᖅᑲᖓᔪᓂᒃ ᐱᓕᕆᖃᑎᒌᖕᓂᐅᔪᓂᒃ ᐃᓄᐃᑦ ᓄᓇᖏᓐᓂ ᐊᒻᒪᓗ ᑲᓇᑕᒥ
ᐊᑐᓂ ᐃᓄᖕᓄᑦ ᓄᓇᑖᕈᑎᐅᔪᑦ ᑐᑭᖃᖅᑎᑦᑎᔪᑦ ᖃᓄᐃᓕᖓᓂᖏᓐᓂᒃ ᐃᓅᖃᑎᒌᓐᓂᖏᓐᓄᑦ ᐃᓄᐃᑦ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᓐᓂᒃ. ᐃᓄᐃᑦ
ᓄᓇᖕᒐᓂ ᐱᓕᕆᔾᔪᓯᐅᔪᖅ ᐊᑐᐊᒐᕐᒥᒃ ᐱᕙᓪᓕᐊᑎᑦᑎᓂᕐᒧᑦ ᐋᖅᑭᒃᓱᐃᒐᔭᖅᑐᖅ ᐱᕙᓪᓕᐊᑎᑦᑎᓂᕐᒧᑦ, ᑲᔪᓯᑎᑕᐅᓂᖓ ᐊᒻᒪᓗ ᖃᐅᔨᓴᖅᑕᐅᓂᖓ
ᑕᒪᐃᓐᓂᒃ ᒐᕙᒪᑐᖃᒃᑯᑦ ᐱᓕᕆᐊᒃᓴᖏᓐᓂᒃ ᐃᓅᖃᑎᒌᓪᓗᑎ ᐃᓚᖃᕐᓗᓂ ᑐᙵᕕᐅᔪᓂᑦ, ᒪᓕᒐᖅᑎᒍᑦ ᐊᑐᖅᑕᐅᔭᕆᐊᓕᖕᓂᒃ ᐊᒻᒪᓗ ᐱᔾᔪᑎᒋᔭᖏᑦ
ᐊᑐᓂ ᓄᓇᑖᓂᕐᒧᑦ ᐊᖏᕈᑎᐅᔪᓂᑦ. ᑕᒪᓐᓇ ᐱᑕᖃᕆᐊᖃᖅᐳᖅ ᓴᓇᓂᕐᒧᑦ, ᐊᖏᒡᓕᒋᐊᖅᑎᑦᑎᓂᕐᒧᑦ ᐊᒻᒪᓗ ᓴᙱᓂᖅᓴᐅᓕᖅᑎᑦᑎᓂᕐᒥᑦ
ᒪᕐᕈᐃᓕᖅᑲᖓᔪᒥᑦ ᐃᓅᖃᑎᒌᖕᓂᖏᑦ ᑲᓇᑕᐅᑉ ᒐᕙᒪᒃᑯᖏᓐᓂᒃ ᐊᒻᒪᓗ ᐃᓄᐃᑦ ᓄᓇᑖᓂᕐᒧᑦ ᐊᖏᕈᑎᖏᓐᓂᒃ, ᑲᑐᔾᔨᖃᑎᒌᖏᓐᓂᒃ ᐊᒻᒪᓗ
ᒐᕙᒪᖏᓐᓂᒃ. ᒪᕐᕈᐃᓕᖅᑲᖓᔪᒥᑦ ᐃᓅᖃᑎᒌᖕᓂᖏᑦ ᑐᕌᒐᖃᓪᓗᐊᖅᑐᑦ ᖃᐅᔨᒪᑦᑎᐊᕆᐊᕐᓂᕐᒥᑦ ᐱᓕᕆᒋᐊᖃᓪᓚᑦᑖᕐᓂᖏᑦ ᑲᓇᑕᐅᑉ ᒐᕙᒪᖓᓂ
ᑖᒃᑯᓂᖓᑐᐊᖑᖏᑦᑐᑦ ᐊᑐᓕᖅᑎᑕᐅᓂᕐᒧᑦ ᐃᓱᒫᓘᑕᐅᔪᓂᒃ, ᑭᓯᐊᓂ ᐊᖏᓂᖅᓴᒃᑯᑦ ᐃᓅᖃᑎᒌᖕᓂᐅᔪᒥᑦ.

ᐃᓄᐃᑦ ᓄᓇᖕᒐᓂ ᓯᕗᓪᓕᐅᑎᔭᐅᖁᔭᐅᔪᑦ ᖃᓄᐃᓕᐅᕆᐊᕐᓂᕐᒧᑦ ᐊᒻᒪᓗ 
ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ ᑐᖅᑯᖅᑕᐅᓯᒪᓪᓗᑎᒃ
ᐊᕐᕌᒍᓂ ᖁᓕᓂ ᐊᑐᓵᖅᑐᓂᑦ, ᐃᓄᐃᑦ ᓴᖅᑮᓯᒪᔪᑦ ᓯᕗᓪᓕᐅᑎᔭᐅᖁᔭᐅᔪᓂᑦ ᐊᒻᒪᓗ ᐋᖅᑭᒃᓱᐃᓯᒪᔪᑦ ᐅᓄᖅᑐᓂ ᑲᓇᑕᒥ, ᓄᓇᕐᔪᐊᒥ ᐊᒻᒪᓗ
ᐊᕕᒃᑐᖅᓯᒪᔪᓄᑦ ᖃᓄᐃᓕᐅᕆᐊᕐᓂᕐᒧᑦ ᐸᕐᓇᐅᑎᓂ ᐊᔾᔨᒌᙱᑦᑐᓄᑦ ᐃᓱᒫᓘᑕᐅᔪᓄᑦ. ᑲᓇᑕᐅᑉ ᐊᑐᐊᒐᖓ ᐃᒃᐱᒋᑦᑎᐊᕐᓗᒋᑦ ᐃᓄᐃᑦ
ᑲᔪᓯᑎᑕᐅᓪᓗᐊᖅᑐᖅ, ᑕᐃᒪᐃᓕᖓᓗᓂ, ᓴᖅᑭᔮᖅᑐᓄᑦ ᐸᕐᓇᐅᑎᓄᑦ ᐃᓄᐃᑦ ᐋᖅᑭᒃᓱᖅᓯᒪᔭᖏᓐᓂᒃ. ᓯᕗᒧᐊᕐᓂᐊᕐᓗᒋᑦ ᑖᒃᑯᐊ ᐸᕐᓇᐅᑎᐅᔪᑦ
ᒐᕙᒪᑐᖃᒃᑯᑦ ᐱᓕᕆᖃᑎᖃᓪᓗᐊᖅᑐᑦ ᐃᓄᖕᓂᒃ ᐋᖅᑭᒃᓱᐃᖃᑎᒌᓗᑎᒃ ᒐᕙᒪᑐᖃᒃᑯᑦ ᖃᓄᐃᓕᐅᕆᐊᕐᓂᕐᒧᑦ ᐸᕐᓇᐅᑎᓂ. ᖄᒃᑲᓐᓂᐊᒍᑦ,
ᐱᓗᐊᙳᐊᖅᑐᒥ ᐃᓄᐃᑦ ᐸᕐᓇᐅᑎᖏᑦ ᑐᕌᒐᖃᖅᑎᓪᓗᒋᑦ ᐊᕕᒃᑐᖅᓯᒪᔪᓄᑦ ᐅᕝᕙᓘᓐᓃᑦ ᓄᓇᕐᔪᐊᒧᑦ, ᒐᕙᒪᑐᖃᒃᑯᑦ ᐱᔪᓐᓇᕐᓂᖏᓐᓂᒃ
ᐊᑐᓪᓗᐊᖅᑐᑦ ᑲᔪᖏᖅᓴᐃᓗᑎ ᐋᖅᑭᒃᓱᐃᖃᑎᒌᓐᓂᕐᒥᑦ ᖃᓄᐃᓕᐅᕆᐊᕐᓂᕐᒧᑦ ᐸᕐᓇᐅᑎᓂ ᐊᒻᒪᓗ ᐊᑐᐃᓐᓇᐅᑎᑦᑎᓗᑎᒃ ᐃᑲᔪᖅᓱᓂᕐᒥᑦ ᑲᓇᑕᐅᑉ
ᓂᒋᐊᓂ ᐊᕕᒃᑐᖅᓯᒪᔪᓂ, ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂ ᐅᕝᕙᓘᓐᓃᑦ ᓯᓚᑖᓂᙶᖅᑐᓂᒃ ᒐᕙᒪᓂ ᐊᒻᒪᓗ ᓄᓇᕐᔪᐊᒥ ᑲᑐᔾᔨᖃᑎᒌᖑᔪᓂ
ᑎᑭᐅᒪᓂᕐᒧᑦ ᐊᓂᒍᖅᑕᐅᔭᕆᐊᓕᖕᓂᒃ ᑕᐃᒪᐃᑦᑐᓄᑦ ᐸᕐᓇᐅᑎᓄᑦ.

ᐆᒃᑑᑎᐅᔪᑦ ᑲᓇᑕᒥ ᐸᕐᓇᐅᑎᐅᔪᓂ ᐊᒻᒪᓗ ᓯᕗᓪᓕᐅᑎᔭᐅᖁᔭᐅᔪᓂᑦ ᐃᓚᖃᖅᑐᑦ ᑲᓇᑕᒥ ᐃᓄᖕᓄᑦ ᐸᕐᓇᐅᑎᐅᔪᖅ ᐃᓕᓐᓂᐊᕐᓂᓕᕆᓂᕐᒧᑦ, ᑲᓇᑕᒥ
ᐃᓄᖕᓄᑦ ᐸᕐᓇᐅᑎᐅᔪᖅ ᖃᐅᔨᓴᕐᓂᕐᒧᑦ, ᐳᕙᓪᓗᓐᓇᖅᑐᖃᕈᓐᓃᖅᑎᑦᑎᓂᕐᒧᑦ ᐋᖅᑭᒃᑕᐅᓯᒪᓂᖏᑦ, ᑲᓇᑕᒥ ᐃᓄᖕᓄᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ
ᐸᕐᓇᐅᑎ ᐊᒻᒪᓗ ᑲᓇᑕᒥ ᐃᓄᖕᓄᑦ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ ᐸᕐᓇᐅᑎ.

ᐊᑐᓂ ᑮᓇᐅᔭᑦ ᐊᕐᕌᒍᖓᑕ ᐃᓱᐊᓂ, ᐃᓚᒋᔭᐅᓪᓗᓂ ᐊᕐᕌᒍᑕᒫᑦ ᐅᓂᒃᑳᓕᐅᕆᐊᖃᓂᕐᒧᑦ ᑖᔅᓱᒧᖓ ᐅᑭᐅᖅᑕᖅᑐᒧᑦ ᐊᑐᐊᒐᐃᑦ ᐋᖅᑭᒃᑕᐅᓯ -
ᒪᓂᖏᓐᓄᑦ, ᑲᓇᑕᐅᑉ ᒐᕙᒪᖓ ᐊᒻᒪᓗ ᐃᓄᐃᑦ ᑲᑐᔾᔨᖃᑎᒌᓗᑎᒃ ᐅᓂᒃᑳᓕᐅᕈᓐᓇᖅᑐᑦ ᒐᕙᒪᑐᖃᒃᑯᑦ ᐱᓕᕆᐊᖃᖅᓯᒪᓂᖏᓐᓂᒃ ᐊᕕᒃᑐᖅᓯᒪᔪᓄᑦ,
ᑲᓇᑕᒥ ᐅᕝᕙᓘᓐᓃᑦ ᓄᓇᕐᔪᐊᕐᒥ ᐃᓄᐃᑦ ᐱᒋᐊᕈᑎᒃᓴᖏᓐᓄᑦ.

ᐃᓄᐃᑦ ᓄᓇᖕᒐᓂ ᓯᕗᓪᓕᐅᑎᔭᐅᖁᔭᐅᔪᑦ ᖃᓄᐃᓕᐅᕆᐊᕐᓂᕐᒧᑦ ᐊᒻᒪᓗ ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ ᑐᖅᑯᖅᑕᐅᓯᒪᓪᓗᑎᒃ ᑐᕌᖓᔪᑦ
ᑐᕌᒐᒃᓴᐅᔪᓂᑦ ᓴᖅᑮᓂᕐᒥᑦ ᐃᓅᓯᕐᒧᑦ ᐊᒻᒪᓗ ᑮᓇᐅᔾᔭᓴᓐᓂᕐᒧᑦ ᓇᓕᒧᒌᓕᖅᑎᑕᐅᓂᕐᒧᑦ ᐃᓄᐃᑦ ᓄᓇᖕᒐᓂ, ᐱᐅᓯᕚᓪᓕᖅᑎᑦᑎᓂᕐᒥᑦ ᐊᕕᒃᑐᖅᓯᒪᔫᑉ
ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐊᒻᒪᓗ ᐱᔭᐅᔾᔭᐃᖅᓯᒪᓂᖏᓐᓄᑦ, ᒐᕙᒪᓕᕆᓂᒃᑯᑦ ᐊᒻᒪᓗ ᑮᓇᐅᔾᔭᒃᓴᕐᓂᒃᑯᑦ ᐃᓚᓕᐅᑎᓯᒪᑎᑦᑎᓂᕐᒥᑦ
ᓄᓇᖓᓂ ᑲᓇᑕᒧᑦ ᐊᒻᒪᓗ ᖁᕝᕙᒃᓴᐃᓂᕐᒥᑦ ᐃᓄᐃᑦ ᒐᕙᒪᓕᕆᔾᔪᓯᖏᓐᓂᒃ. ᑖᒃᑯᐊ ᓯᕗᓪᓕᐅᑎᔭᐅᖁᔭᐅᔪᑦ ᑐᑭᒧᐊᕈᑕᐅᓂᐊᖅᑐᑦ ᒐᕙᒪᑐᖃᒃᑯᑦ
ᖃᓄᐃᓕᐅᕆᐊᕐᓂᖏᓐᓂᒃ ᐊᒻᒪᓗ ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ ᑐᖅᑯᖅᑕᐅᓯᒪᓪᓗᑎᒃ ᐃᓄᐃᑦ ᓄᓇᖓᓂ:

1. ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐊᒻᒪᓗ ᑮᓇᐅᔾᔭᓴᓐᓂᕐᒧᑦ ᓇᖕᒥᓂᖅᓱᓂᕐᒥᑦ
ᑕᒪᐃᓐᓅᖓᔪᖅ ᐊᑐᖅᑕᐅᔪᒪᔪᖅ ᑐᕌᒐᒃᓴᖅ: ᐲᖅᑕᐅᓗᓂ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐊᑭᓕᒃᓴᖓ ᐃᓄᐃᑦ ᓄᓇᖕᒐᓂ

ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐊᒥᒐᕆᔭᐅᔪᑦ ᐃᓄᐃᑦ ᓄᓇᖕᒐᓂ ᐊᒻᒪᓗ ᑲᓇᑕᓕᒫᒥ ᐊᑲᐅᙱᓕᐅᕈᑕᐅᕐᔪᐊᖅᑐᖅ ᐆᒪᑦᑎᐊᕐᓂᖓᓄᑦ
ᐃᓄᐃᑦ ᓄᓇᖕᒐᑕ ᐃᓄᖁᑎᖏᓐᓄᑦ ᐊᒻᒪᓗ ᐊᑐᖃᓯᐅᑎᔪᖅ ᐊᓯᐅᔨᕐᔪᐊᓂᕐᒥᑦ ᐱᕕᒃᓴᖃᕐᓂᐅᔪᒥᑦ ᐊᑭᖓᓄᑦ ᑲᓇᑕᒥ ᑮᓇᐅᔾᔭᓂᕐᒧᑦ. ᐅᑭᐅᖅᑕᖅᑐᒧᑦ
ᐊᑐᐊᒐᐃᑦ ᐋᖅᑭᒃᓱᖅᓯᒪᓂᖏᑦ ᐱᓕᕆᐊᖃᕐᓂᐊᖅᑐᖅ ᐱᑕᖃᕈᓐᓃᖅᑎᑦᑎᓂᕐᒥᑦ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐊᑭᓕᒃᓴᖓᓂ ᐃᓄᐃᑦ
ᓄᓇᖕᒐᓂ ᑎᑭᓪᓗᒍ 2030 ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ ᑐᖅᑯᖅᑕᐅᓯᒪᓪᓗᑎᒃ ᐃᓅᓯᕐᒧᑦ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ, ᐃᒫᓂ
ᐊᒻᒪᓗ ᐊᓂᕐᓂᒥ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ, ᐊᒻᒪᓗ ᖃᕋᓴᐅᔭᑎᒍᑦ ᑐᓴᐅᒪᔪᓕᕆᓂᕐᒧᑦ. ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ
ᑐᖅᑯᖅᑕᐅᓯᒪᓪᓗᑎᒃ ᐃᓅᓯᕐᒧᑦ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐱᔭᐅᔭᕆᐊᓖᑦ ᐱᓗᐊᙳᐊᖅᑐᒥ ᐃᑲᔪᖅᓱᓂᕐᒧᑦ ᐊᕙᑎᓕᕆᓂᕐᒧᑦ
ᖃᓄᐃᓕᖓᓂᐅᔪᓂᑦ ᐱᔭᐅᓯᒪᒋᐊᖃᓪᓚᕆᒃᑐᓂᑦ ᓱᕈᓯᕐᓄᑦ ᐊᒻᒪᓗ ᐃᓚᒌᖑᔪᓄᑦ ᐱᕙᓪᓕᐊᑦᑎᐊᖁᓪᓗᒋᑦ. ᐃᓅᓯᕐᒧᑦ ᓄᓇᓖᑦ ᐊᑐᖅᐸᒃᑕᖏᑦ
ᐊᐅᓚᔪᓐᓇᖁᓪᓗᒋᑦ ᐃᓚᖃᖅᑐᖅ ᐃᓕᓐᓂᐊᓵᓕᓂᕐᒥᑦ ᐊᒻᒪᓗ ᐸᐃᕆᕕᖕᓂᒃ, ᐃᓕᓐᓂᐊᓕᓵᖅᑐᓂᒃ ᖁᑦᑎᖕᓂᓕᖕᓄᑦ 12-ᓄᑦ ᐊᒻᒪᓗ
ᓯᓚᑦᑐᖅᓴᕐᕕᒡᔪᐊᒥ ᐃᓕᓐᓂᐊᕐᓂᓕᕆᓂᕐᒥᑦ, ᐃᓚᒌᖑᔪᓄᑦ ᕿᒫᕕᖕᓂ ᐊᒻᒪᓗ ᐃᒡᓗᒋᔭᐅᑲᐃᓐᓇᕈᓐᓇᖅᑐᓂ, ᐅᐃᕆᓯᒪᔪᓄᑦ ᐸᓂᖅᓰᕕᓂ,
ᐃᒡᓗᓕᕆᔨᒃᑯᑎᒍᑦ ᐊᒻᒪᓗ ᐃᒡᓗᒋᔭᐅᑲᐃᓐᓇᕈᓐᓇᖅᑐᓂ ᐃᒡᓗᓕᕆᓂᕐᒥᑦ ᐊᒻᒪᓗ ᐃᒡᓗᕐᔪᐊᓂ ᐱᓕᕆᐊᒃᓴᓂᑦ/ᐱᔨᑦᑎᕋᐅᑎᓂᒃ ᑲᔪᓯᑎᑦᑎᓂᕐᒧᑦ.

ᐅᑭᐅᖅᑕᖅᑐᒧᑦ ᐊᑐᐊᒐᐃᑦ ᐋᖅᑭᒃᓱᖅᓯᒪᓂᖏᑦ ᐊᑐᖃᓯᐅᑎᒋᐊᓕᒃ ᐱᒻᒪᕆᐅᔪᒥᑦ ᖃᓄᐃᓕᖓᓂᖏᑦ ᐃᓄᐃᑦ ᑐᙵᕕᒋᔭᐅᓪᓗᑎᒃ ᐃᓚᒋᔭᐅᓗᑎᒃ
ᑲᓇᑕᐅᑉ ᐅᑭᐅᖅᑕᖅᑐᖓᓂ ᒐᕙᒪᓕᕆᓂᕐᒧᑦ ᐊᒻᒪᓗ ᐃᑲᔪᖅᓱᕐᓗᑎ ᐃᓄᖕᓄᑦ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐃᑲᔪᖅᓱᓂᕐᒧᑦ
ᑭᖑᕙᖓᖏᑦᑐᒥ ᐊᒻᒪᓗ ᐊᑑᑎᖃᖅᑐᒥᑦ ᐊᐅᓚᔾᔭᓐᓂᕆᔭᖏᑦ ᕿᓂᕐᓂᕐᒧᑦ ᐊᒻᒪᓗ ᐊᓐᓇᐅᒪᒃᓯᓂᕐᒧᑦ, ᑐᐊᕕᕐᓇᖅᑐᒥ ᐱᕙᒌᔭᖅᓯᒪᓂᕐᒥᑦ ᐊᒻᒪᓗ
ᐱᓕᕆᐊᖃᓂᕐᒥᑦ ᐊᒻᒪᓗ ᓴᐳᔾᔨᓯᒪᓂᕐᒧᑦ ᐊᐅᓚᑦᑎᓂᐅᔪᓂᑦ. ᑕᐃᒪᐃᓕᐅᕐᓂᒃᑯᑦ, ᐃᓕᓴᖅᓯᒋᐊᖃᕐᒥᔪᖅ ᐱᔪᓐᓇᕐᓂᕆᔭᐅᔪᓂᒃ, ᐱᔭᐅᒍᒪᔪᓂᒃ, ᐊᒻᒪᓗ
ᐃᓱᒪᓕᐅᕆᓂᕐᒧᑦ ᐱᓕᕆᐊᕆᔭᐅᓂᖓ ᐃᓄᖕᓄᑦ. ᒐᕙᒪᓕᒫᑦ ᑐᑭᓯᐅᒪᔭᕆᐊᓖᑦ ᐃᓄᐃᑦ ᐊᑐᖃᑦᑕᕐᓂᖏᓐᓂᒃ ᐊᒻᒪᓗ ᓇᔪᖃᑦᑕᕐᓂᖏᓐᓂᒃ ᐃᓄᐃᑦ
ᓄᓇᖓᓂ – ᓄᓇᖁᑎᒋᔭᕗᑦ ᑕᖅᑭᓄᑦ 12-ᓄᑦ ᐊᕐᕌᒍᒥ, ᐃᓄᐃᑦ ᐱᔨᑦᑎᕋᖅᑎᐅᔪᑦ ᓄᓇᒥ, ᐊᒻᒪᓗ ᑐᓂᔭᐅᒃᐸᑕ ᓈᒻᒪᒃᑐᓂ ᓄᓇᓖᑦ ᐊᑐᖅᐸᒃᑕᖏᑦ
ᐊᐅᓚᔪᓐᓇᖁᓪᓗᒋᑦ, ᑲᔪᓰᓐᓇᖅᑐᒥ ᑲᒪᔨᐅᓂᐊᖅᑐᑦ ᐊᒻᒪᓗ ᐱᓕᕆᓪᓗᐊᑕᐅᖅᑳᕐᓗᑎ ᑲᓇᑕᐅᑉ ᐅᑭᐅᖅᑕᖅᑐᖓᓂ ᓴᐳᔾᔨᓯᒪᓂᕐᒥᑦ ᐊᒻᒪᓗ
ᐱᔭᐅᔾᔭᐃᖅᓯᒪᓂᖏᓐᓄᑦ.

ᑲᓇᑕᒥ ᓄᓇᖃᖅᑳᖅᓯᒪᔪᓄᑦ ᑮᓇᐅᔾᔭᓴᓐᓂᕐᒧᑦ ᐱᕙᓪᓕᐊᑎᑦᑎᔨᒃᑯᑦ ᑲᑎᒪᔨᖏᑦ (NAEDB) ᖃᐅᔨᓴᓚᐅᖅᑐᑦ ᓄᓇᓖᑦ ᐊᑐᖅᐸᒃᑕᖏᑦ
ᐊᐅᓚᔪᓐᓇᖁᓪᓗᒋᑦ ᐱᓕᕆᐊᒃᓴᐅᔪᒥ ᐃᓄᐃᑦ ᓄᓇᖕᒐᓂ ᐊᒻᒪᓗ ᓇᓚᐅᑦᑖᓚᐅᖅᑐᑦ, “ᑕᒫᓂᐸᓗᒃ $11 ᑮᓇᐅᔾᔭᓴᓐᓂᕐᒧᑦ ᐱᕚᓪᓕᖅᑎᑦᑎᓂᕐᒥᑦ ᐊᒻᒪᓗ
$11 ᑮᓇᐅᔭᕐᓄᑦ ᐱᕚᓪᓕᖅᑎᑦᑎᓂᕐᒥᑦ ᓴᖅᑭᑕᐅᒍᓐᓇᖅᑐᖅ ᐊᑐᓂ $1-ᒧᑦ ᑮᓇᐅᔭᖃᖅᑎᑦᑎᓂᐅᔪᒥᑦ ᐃᖏᕐᕋᔪᓕᕆᓂᕐᒧᑦ ᐊᒻᒪᓗ ᐆᒻᒪᖅᑯᑎᓕᕆᓂᕐᒧᑦ
ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ.” ᑕᐅᕗᖓᒃᑲᓐᓂᖅ, ᑖᒃᑯᐊ ᑲᓇᑕᒥ ᓄᓇᖃᖅᑳᖅᓯᒪᔪᓄᑦ ᑮᓇᐅᔾᔭᓴᓐᓂᕐᒧᑦ ᐱᕙᓪᓕᐊᑎᑦᑎᔨᒃᑯᑦ
ᑲᑎᒪᔨᖏᑦ ᐊᒻᒪᓗ ᐊᓯᖏᑦ ᓇᓗᓇᐃᖅᓯᒪᔪᑦ ᐅᓄᖅᑐᓂᑦ ᓄᖅᑲᖓᓕᕈᑕᐅᔾᔪᑎᓂ ᐊᒻᒪᓗ ᐊᒃᓱᕈᕐᓇᖅᑐᓂᑦ ᓱᒃᑲᓕᒋᐊᖅᑎᑦᑎᓂᕐᒥᑦ
ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ ᑐᖅᑯᖅᑕᐅᓯᒪᓪᓗᑎᒃ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐃᓄᐃᑦ ᓄᓇᖕᒐᓂ, ᓄᖅᑲᖓᓕᕈᑕᐅᔾᔪᑎᓂ
ᐊᒻᒪᓗ ᐊᒃᓱᕈᕐᓇᖅᑐᑦ ᑲᒪᒋᔭᐅᔪᓐᓇᖅᑐᑦ ᒐᕙᒪᑐᖃᒃᑯᑦ ᐊᑐᐊᒐᖏᓐᓂᒃ ᐊᒻᒪᓗ ᐱᓕᕆᐊᒃᓴᖏᓐᓂᒃ ᐋᖅᑭᒃᓱᐃᑦᑎᐊᖅᐸᑕ.

A. ᐃᒫᓂ ᐊᒻᒪᓗ ᐊᓂᕐᓂᒥ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ
ᐸᕐᓇᐅᑎᒃᑯᑦ ᐊᑐᖅᑕᐅᔪᒪᔪᖅ ᑐᕌᒐᒃᓴᖅ: ᐃᒫᓂ ᐊᒻᒪᓗ ᐊᓂᕐᓂᒥ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᑲᑎᖅᓱᖅᑕᐅᕙᓪᓕᐊᔪᓄᑦ
ᑮᓇᐅᔭᓂᑦ ᑐᖅᑯᖅᑕᐅᓯᒪᓪᓗᑎᒃ ᑐᕌᖓᓪᓗᐊᖅᑐᑦ ᖃᓄᐃᓕᖓᔪᓂᑦ ᐱᔭᒃᓴᖃᕐᒪᖔᑦ ᐃᒫᓂ ᐊᒻᒪᓗ ᐊᓂᕐᓂᒥ ᐱᔨᑦᑎᕋᕐᓂᐅᔪᑦ ᐃᓄᐃᑦ ᓄᓇᖕᒐᑦ
ᐃᓄᖁᑎᖏᓐᓄᑦ

ᐃᓄᐃᑦ ᓄᓇᖕᒐᑦ ᐃᓚᖃᖅᑐᖅ 50 ᐳᓴᓐᑎᒥ ᑲᓇᑕᐅᑉ ᓯᒡᔭᖁᑎᖏᓐᓂᒃ ᐊᒻᒪᓗ ᑭᒡᒐᖅᑐᐃᓪᓗᓂ ᓄᓇᖁᑎᒋᔭᐅᔪᒥ ᒐᕙᒪᓕᕆᔾᔪᔾᔭᐅᔪᒥ, ᐃᓚᖃᖅᖢᓂ
ᓱᓪᓗᐊᓗᒃ ᐅᐊᓕᓂᕐᒥᑦ ᕿᑭᖅᑖᓗᖕᒧᑦ ᑕᕆᐅᒃᑯᑦ ᐊᖅᑯᑎᖓᓂ. ᐃᒫᓂ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᓄᓇᒋᔭᐅᔪᒥᑦ
ᐱᑕᖃᙱᓗᐊᖅᑐᖅ ᐅᕝᕙᓘᓐᓃᑦ ᐱᑕᖃᙱᑦᑎᐊᒻᒪᕆᒃᑐᖅ ᑕᑯᖃᓯᐅᑎᓗᒋᑦ ᐊᓯᖏᑦ ᓯᒡᔭᖅᐸᓯᖕᒦᑦᑐᑦ ᓄᓇᒋᔭᐅᔪᑦ ᑲᓇᑕᒥ, ᓄᓇᕐᔪᐊᕐᒥᑦ
ᐱᓕᕆᐊᖃᕈᒪᒐᓗᐊᖅᑎᓪᓗᒋᑦ ᓄᓇᖁᑎᒋᔭᐅᔪᒥᑦ ᐃᓚᖃᖅᖢᓂ ᐅᒥᐊᕐᔪᐊᑦ ᐃᖏᕐᕋᓂᖅᓴᐅᖃᑦᑕᕐᓂᖏᓐᓂᒃ. ᑖᒃᑯᐊ ᐊᒥᒐᕐᓂᐅᔪᑦ ᐅᖓᕙᕆᐊᖅᑐᖅ
ᖃᖓᑕᓲᓄᑦ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐊᒻᒪᓗ ᐱᓕᒻᒪᒃᓴᐃᓂᕐᒥᑦ ᐊᑑᑎᖃᑦᑎᐊᖅᑐᒥᑦ ᐊᐅᓚᑦᑎᓂᕐᒥᑦ ᖃᖓᑕᓲᓄᑦ ᐊᒻᒪᓗ ᐃᒫᓂ
ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ. ᖃᖓᑕᓲᑦ ᒥᑦᑕᕐᕕᓕᒫᑲᓴᖏᑦ ᐃᓄᐃᑦ ᓄᓇᖕᒐᓂ ᓴᓇᔭᐅᓂᑰᔪᑦ 1950-ᖏᓐᓂ ᐊᒻᒪᓗ 1960-ᖏᓐᓂ
ᐊᒻᒪᓗ ᓴᓇᔭᐅᓯᒪᓪᓗᑎ ᑎᓯᓪᓕᑎᑕᐅᓯᒪᔪᓂᑦ ᑐᐊᐸᓄᑦ. ᑕᒪᓐᓇ ᐊᒃᑐᐃᓂᖃᓪᓚᕆᒃᑐᖅ ᑐᐊᕕᕐᓇᖅᑐᒥ ᐊᐅᓪᓚᕆᐊᖃᕐᓂᕐᒥᑦ ᐊᒻᒪᓗ ᐅᓯᔭᐅᓂᖏᑦ
ᐊᒻᒪᓗ ᐊᑭᖏᑦ ᓱᓇᒃᑯᑖᓄᑦ ᐊᒻᒪᓗ ᐱᔨᑦᑎᕋᐅᑎᓄᑦ ᖃᐅᑕᒫᕐᓗ ᐊᐅᓪᓚᖃᑦᑕᕐᓂᐅᔪᒥᑦ ᐊᓯᖕᓄᑦ ᑲᓇᑕᒥᐅᓄᑦ ᐃᓱᒫᓘᑕᐅᖏᑦᑐᕐᓕ. ᖄᒃᑲᓐᓂᐊᒍᑦ,
ᐱᑕᖃᙱᓗᐊᕐᓂᖏᑦ ᐃᒫᓂ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᑐᕌᖓᓕᕈᑕᐅᕗᖅ ᑮᓇᐅᔾᔭᒃᓴᐅᑎᓂᑦ ᐱᑕᖃᙱᓐᓂᐅᔪᓂᑦ, ᐱᓗᐊᙳ -
ᐊᖅᑐᒥ ᐊᑐᓕᖅᑕᖅᑐᓂ ᐱᔾᔪᑎᒃᓴᓂᑦ ᓲᖃᐃᒻᒪ ᐃᖃᓗᒐᓲᑏᑦ ᐅᒥᐊᕐᔪᐊᑦ ᐊᐅᓚᔪᑦ ᐃᓄᐃᑦ ᓄᓇᖕᒐᓂ ᐊᓯᐊᓅᖔᕆᐊᓕᒃ ᐅᓯᔭᖏᓐᓂ ᐲᔭᐃᓂᕐᒧᑦ
ᐊᒻᒪᓗ ᐅᖅᓴᐃᓂᕐᒧᑦ. ᑭᖑᓪᓕᖅᐹᒥ, ᓴᖅᑭᔮᖅᑐᖅ ᐃᒫᓂ ᐊᒻᒪᓗ ᐊᓂᕐᓂᒥ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐊᒥᒐᕆᔭᐅᔪᑦ ᓴᒃᑲᐃᓕᕈᑕ -
ᐅᕙᒃᑐᑦ ᕿᓂᕐᓂᐅᔪᓄᑦ ᐊᒻᒪᓗ ᐊᓐᓇᐅᒪᒃᓯᓂᕐᒧᑦ ᐊᐅᓚᑦᑎᓂᐅᔪᓂᑦ, ᓈᒻᒪᙱᓗᐊᖅᑐᒃᑯᑦ ᐊᑭᓂᓗᐊᕌᓗᒃ ᑲᒪᒋᔭᖃᓇᓱᓲᑦ ᐅᓗᕆᐊᓇ ᕈᑕᐅᓪᓗᓂ
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᒻᒪᓗ ᐊᑦᑕᓇᔾᔭᐃᖅᓯᒪᓂᕐᒧᑦ ᐃᓄᖕᓄᑦ ᐊᓯᖏᓐᓂᓗ.

B. ᖃᕋᓴᐅᔭᑎᒍᑦ ᑐᓴᐅᒪᔪᓕᕆᓂᕐᒧᑦ
ᐸᕐᓇᐅᑎᒃᑯᑦ ᐊᑐᖅᑕᐅᔪᒪᔪᖅ ᑐᕌᒐᒃᓴᖅ: ᑮᓇᐅᔭᖃᖅᑎᑦᑎᓗᑎ ᐊᐅᒃᑕᔫᑯᑖᓄᑦ ᐅᐊᔭᑯᑖᓄᑦ ᑲᓲᒪᖃᑎᒌᓐᓂᐅᔪᓂᒃ ᑕᒪᐃᓐᓄᑦ ᐃᓄᐃᑦ ᓄᓇᖕᒐᑕ
ᓄᓇᓕᖏᓐᓄᑦ

ᐊᑐᐃᓐᓇᖃᕐᕕᐅᓂᕐᒥᑦ ᐅᖄᓚᐅᑎᓄᑦ ᐊᒻᒪᓗ ᐃᑭᐊᖅᑭᔾᔪᑎᒧᑦ ᐱᔨᑦᑎᕋᐅᑎᓂ ᐱᒻᒪᕆᐅᕗᖅ ᐊᑐᐃᓐᓇᖃᕐᕕᐅᓂᒧᑦ ᒐᕙᒪᒃᑯᑦ ᐱᓕᕆᐊᒃᓴᖏᓐᓄᑦ
ᐊᒻᒪᓗ ᐱᔨᑦᑎᕋᐅᑎᖏᓐᓄᑦ, ᓂᐅᕐᕈᑎᖃᕐᓂᕐᒧᑦ ᐱᕕᒃᓴᐅᔪᓂᑦ, ᑮᓇᐅᔾᔭᓴᓐᓂᕐᒧᑦ ᐱᕙᓪᓕᐊᑎᑦᑎᓂᕐᒥ ᐊᒻᒪᓗ ᐃᖅᑲᓇᐃᔭᖅᑐᓕᕆᓂᕐᒥᑦ. ᖃᕋᓴᐅᔭᑎᒍᑦ
ᐊᕕᒃᑐᖅᓯᒪᓂᖏᑦ ᐃᓄᐃᑦ ᓄᓇᖕᒐᑦ ᐊᒻᒪᓗ ᐊᓯᓕᒫᑲᓴᖏᑦ ᓄᓇᒋᔭᐅᔪᑦ ᑲᓇᑕᒥ ᑕᐃᒪᐃᓕᖓᓗᐊᕈᓐᓃᕈᑕᐅᓂᐊᖅᑐᖅ ᓴᖅᑮᓂᒃᑯᑦ ᖃᕋᓴᐅᔭᑎᒍᑦ
ᐃᓄᐃᑦ ᓄᓇᖕᒐᓂ ᑎᑭᐅᑎᔪᒥ ᖃᕋᓴᐅᔭᑎᒍᑦ ᑐᓴᐅᒪᔪᓕᕆᓂᕐᒧᑦ ᒪᓕᒃᑕᐅᔭᕆᐊᓕᖕᓂᒃ ᐊᑐᐊᒐᕐᒥᒃ ᐋᖅᑭᒃᓱᖅᑕᐅᓯᒪᔪᖅ ᑲᓇᑕᒥ ᖃᕋᓴᐅᔭᑎᒍᑦ
ᑐᓴᐅᒪᔪᓕᕆᓂᕐᒧᑦ ᑲᑎᒪᔨᖏᓐᓄᑦ ᐊᒻᒪᓗ ᓄᖅᑲᖓᓕᕈᑕᐅᖏᑦᑐᖅ ᐊᑭᖏᓐᓄᑦ.

C. ᓄᓇᒥᙶᖅᑐᓄᑦ ᐆᒻᒪᖅᑯᑎᓄᑦ ᐊᒻᒪᓗ ᓯᓚᓕᕆᓂᖅ
ᐸᕐᓇᐅᑎᒃᑯᑦ ᐊᑐᖅᑕᐅᔪᒪᔪᖅ ᑐᕌᒐᒃᓴᖅ: ᓄᓇᓖᑦ ᐊᑐᙱᓐᓂᖅᓴᐅᓕᕐᓗᑎᒃ ᐅᖅᓱᐊᓗᖕᒥᒃ ᐊᑐᕆᐊᖃᕐᓂᖏᓐᓂᒃ 50 ᐳᓴᓐᑎᒥ ᑎᑭᓪᓗᒍ 2030

ᐃᓄᐃᑦ ᐱᓕᕆᖃᑕᐅᔪᒪᓪᓚᕆᒃᑐᑦ ᐋᖅᑭᒃᓱᐃᖃᑕᐅᓂᕐᒥᑦ ᐃᓗᐃᑦᑑᓕᖓᔪᒥᒃ ᐊᒻᒪᓗ ᐊᑑᑎᖃᑦᑎᐊᖅᑐᒥᒃ ᓯᓚᓕᕆᓂᕐᒧᑦ ᐊᑐᐊᒐᕐᓂᒃ ᐊᒻᒪᓗ
ᖃᓄᐃᓕᐅᕆᐊᕈᑎᓂᒃ. ᕿᓂᖅᑐᑦ ᐆᒻᒪᖅᑯᑎᓕᕆᓂᕐᒧᑦ ᓇᖕᒥᓂᖅ ᒪᑭᑕᔪᒪᓪᓗᑎᒃ ᓇᖕᒥᓂᖃᕐᓗᑎᓗ ᐊᒻᒪᓗ ᐊᐅᓚᑦᑎᓗᑎ ᐆᒻᒪᖅᑯᑎᓕᕆᓂᕐᒧᑦ
ᐱᓕᕆᔾᔪᓯᐅᔪᓂ ᐃᓄᐃᑦ ᓄᓇᖕᒐᑕ ᓄᓇᓕᖏᓐᓂ. ᐅᑭᐅᖅᑕᖅᑐᒧᑦ ᐊᑐᐊᒐᐃᑦ ᐋᖅᑭᒃᓱᖅᓯᒪᓂᖏᑦ ᐃᓚᖃᕐᓂᐊᖅᑐᖅ ᑐᕌᒐᒃᓴᐅᔪᓂᒃ
ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ ᑐᖅᑯᖅᑕᐅᓯᒪᓪᓗᑎᒃ ᐃᓄᐃᑦ ᓄᓇᖕᒐᓂ ᐱᑕᖃᕈᓐᓃᖅᑎᑦᑎᔪᒥᑦ ᓄᖅᑲᖓᓕᕈᑕᐅᔾᔪᑎᓂ ᓴᖅᑮᓂᕐᒧᑦ
ᓄᓇᒥᙶᖅᑐᓄᑦ ᐆᒻᒪᖅᑯᑎᓂ ᓄᑖᙳᖅᐸᓪᓕᐊᔪᑦ ᐊᑐᖅᑕᐅᓯᒪᔪᓐᓇᖅᑐᓄᑦ ᐊᒻᒪᓗ ᐊᑐᕈᓐᓃᕐᔫᒥᓂᕐᒧᑦ ᐅᖅᓱᐊᓗᖕᒥ ᐊᒻᒪᓗ ᐃᑲᔪᖅᓱᓂᕐᒥᑦ
ᓇᖕᒥᓂᖃᕐᓂᕐᒧᑦ ᐊᒻᒪᓗ ᐊᐅᓚᑦᑎᓂᕐᒥᑦ ᐆᒻᒪᖅᑯᑎᓕᕆᓂᕐᒧᑦ ᐱᓕᕆᔾᔪᓯᐅᔪᓂ ᐃᓄᖕᓄᑦ.

D. ᐃᓱᒪᓕᕆᓂᖅ ᐊᒻᒪᓗ ᐃᓅᓯᕐᒥᑦ ᑭᐱᓯᑦᑕᐃᓕᒪᓂᕐᒥᑦ
ᐸᕐᓇᐅᑎᒃᑯᑦ ᐊᑐᖅᑕᐅᔪᒪᔪᖅ ᑐᕌᒐᒃᓴᖅ: ᐊᑐᐃᓐᓇᐅᑎᑦᑎᓗᑎᒃ ᐃᓱᒪᓕᕆᓂᕐᒧᑦ ᐱᔨᑦᑎᕋᐅᑎᓂᒃ ᐊᒻᒪᓗ ᐱᐅᓯᕚᓪᓕᖅᑎᑦᑎᓗᑎ ᐃᓱᒪᓕᕆᓂᕐᒧᑦ
ᓇᓗᓇᐃᕈᑎᓂᒃ ᐃᓄᐃᑦ ᓄᓇᖕᒐᓕᒫᒥ

ᐋᖅᑭᒋᐊᖅᓯᓂᕐᒥᑦ ᐃᓱᒪᓕᕆᓂᕐᒥᑦ ᐃᓄᖕᓄᑦ ᐊᑐᖅᑕᐅᖃᑎᒌᒃᖢᓂ ᑐᕌᒐᒃᓴᕆᔭᐅᔪᖅ ᑲᓇᑕᒥ ᐊᒻᒪᓗ ᐃᓄᖕᓄᑦ. ᐋᖅᑭᒃᓱᐃᓂᕐᒥᑦ ᐊᒻᒪᓗ
ᐱᐅᓯᕚᓪᓕᖅᑎᑦᑎᓂᕐᒥᑦ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᓲᕐᓗ ᐅᐃᕆᓯᒪᔪᓄᑦ ᐸᓂᖅᓰᕕᖕᓂ, ᐋᖅᑭᒃᓱᐃᓂᕐᒥᓪᓗ ᓄᓇᓖᑦ ᐊᑐᖅᐸᒃᑕᖏᑦ
ᐊᐅᓚᔪᓐᓇᖁᓪᓗᒋᑦ ᖃᐅᔨᒪᑦᑎᐊᕆᐊᕐᓂᕐᒥᑦ ᑕᒪᐃᓐᓄᓕᒫᖅ ᐊᑐᐃᓐᓇᐃᓂᕐᒧᑦ ᐃᓱᒪᓕᕆᓂᕐᒧᑦ ᐱᔨᑦᑎᕋᐅᑎᓂ ᐃᓄᖕᓄᑦ ᐃᓄᐃᑦ ᓄᓇᖓᓂ
ᐱᔨᑦᑎᕋᕐᓂᐊᖅᑐᖅ ᐱᐅᓯᕚᓪᓕᖅᑎᑦᑎᓂᕐᒥᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᖃᓄᐃᓕᖓᓂᖓᓂ ᐊᒻᒪᓗ ᑮᓇᐅᔾᔭᓴᓐᓂᕐᒧᑦ ᐊᓂᒍᖅᑕᐅᔪᓂ ᐃᓄᐃᑦ
ᓄᓇᖓᓂ. ᑕᒪᓐᓇ ᐃᓚᖃᖅᑐᖅ ᐱᒻᒪᕆᐅᓂᖓᓂ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᑐᕌᖓᑎᑕᐅᓗᑎ ᓱᕈᓯᕐᓄᑦ, ᐃᓚᖃᕐᓗᓂ ᐊᖏᒡᓕᒋ -
ᐊᖅᑕᐅᓯᒪᔪᓂ ᐃᒡᓗᕐᔪᐊᓂ ᓱᕈᓯᕐᓄᑦ ᐸᖅᑭᔭᐅᔪᓄᑦ. ᓲᕐᓗ, 2016 ᑲᓇᑕᒥ ᐃᓄᖕᓄᑦ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ ᐸᕐᓇᐅᑎ (NISPS)
ᐊᑐᐃᓐᓇᐅᑎᑦᑎᔪᖅ ᐃᓗᐃᑦᑑᓕᖓᔪᒥ ᐆᒃᑑᑎᒥ ᖃᓄᐃᓕᐅᕆᐊᕐᓂᕐᒧᑦ ᐊᒻᒪᓗ ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ ᑐᖅᑯᖅᑕᐅᓯᒪᓪᓗᑎᒃ
ᑲᔪᓰᓐᓇᖅᑐᒥ ᐃᑲᔪᖅᓱᖅᑕᐅᒋᐊᖃᖅᑐᒥ ᒐᕙᒪᑐᖃᒃᑯᓐᓄ ᐃᓚᖃᕐᓗᓂ ᖃᓄᐃᓕᐅᕆᐊᕐᓂᕐᒧᑦ ᐸᕐᓇᐅᑎᓂ ᓴᖅᑮᓂᕐᒧᑦ ᐃᓅᓯᕐᒧᑦ, ᓇᓕᒧᒌᓕᖅᑎ -
ᑕᐅᓂᕐᒧᑦ, ᓴᖅᑮᓂᕐᒥᑦ ᐃᓕᖅᑯᓯᕐᒥᓂ ᑲᔪᓯᑦᑎᐊᑎᑦᓯᓂᕐᒥᑦ, ᐸᖅᑭᑦᑎᐊᖅᓯᓂᕐᒥᑦ ᐋᓐᓂᐊᖃᙱᑦᑐᓂ ᓱᕈᓯᕐᓂᒃ ᐃᓅᓕᓵᕐᓂᖏᓐᓂ, ᖃᐅᔨᒪᑦᑎ -
ᐊᕆᐊᕐᓂᕐᒥᑦ ᐊᑐᐃᓐᓇᖃᕐᕕᐅᓂᕐᒥᑦ ᑲᔪᓰᓐᓇᖅᑐᒥ ᐃᓱᒪᒃᑯᑦ ᖃᓄᐃᙱᑦᑎᐊᕆᐊᕐᓂᕐᒧᑦ ᐱᔨᑦᑎᕋᐅᑎᓂ ᐃᓄᖕᓄᑦ, ᒪᒥᓴᓐᓂᕐᒧᑦ ᖁᐊᖅ ᓵᕐ ᓇᒃ ᑰ -
ᕈᑕᐅᓂᑯᓂ ᐊᒻᒪᓗ ᕿᒃᓵᓂᕐᒧᑦ ᐊᒻᒪᓗ ᐊᐅᓚᔾᔭᐃᓂᕐᒥᑦ ᐃᓄᐃᑦ ᖃᐅᔨᒪᓂᕆᔭᖏᓐᓂᒃ ᐊᓂᒍᐃᔪᓐᓇᕐᓂᕐᒧᑦ ᐊᒻᒪᓗ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ.

2. ᐃᓄᐃᑦ ᓇᖕᒥᓂᖅ ᐱᓕᕆᐊᖃᕈᒪᓂᖏᓐᓂᒃ ᖃᐅᔨᓴᕐᓂᕐᒧᑦ
ᐸᕐᓇᐅᑎᒃᑯᑦ ᐊᑐᖅᑕᐅᔪᒪᔪᖅ ᑐᕌᒐᒃᓴᖅ: ᓯᕗᒧᐊᖅᑕᐅᓗᓂ ᐃᓄᐃᑦ ᓇᖕᒥᓂᖅ ᐱᓕᕆᐊᖃᕈᒪᓂᖏᓐᓂᒃ ᖃᐅᔨᓴᕐᓂᕐᒧᑦ ᐋᖅᑭᒃᓱᐃᓂᒃᑯᑦ ᐊᒻᒪᓗ
ᐊᑐᓕᖅᑎᑦᑎᓂᒃᑯᑦ ᑲᓇᑕᒥ ᐃᓄᐃᑦ ᓄᓇᖕᒐᓂ ᖃᐅᔨᓴᕐᓂᕐᒧᑦ ᐊᑐᐊᒐᕐᒥ

ᐃᓄᐃᑦ ᓇᖕᒥᓂᖅ ᐱᓕᕆᐊᖃᕈᒪᓂᖏᓐᓂᒃ ᖃᐅᔨᓴᕐᓂᕐᒧᑦ ᐱᒻᒪᕆᐅᕗᖅ ᓴᙱᓂᖅᓴᐅᓕᖅᑎᑦᑎᓂᕐᒥᑦ ᐊᑑᑎᖃᕐᓂᖏᓐᓂᒃ ᖃᐅᔨᓴᕐᓂᐅᔪᑦ ᐃᓄᖕᓄᑦ.
ᑕᐅᕗᖓᒃᑲᓐᓂᖅ, ᐱᕙᓪᓕᐊᑎᑦᑎᓂᕐᒥᑦ ᑲᓇᑕᒥ ᐃᓄᐃᑦ ᓄᓇᖕᒐᓂ ᖃᐅᔨᓴᕐᓂᕐᒧᑦ ᐊᑐᐊᒐᕐᒥ ᑲᓇᑕᐅᑉ ᒐᕙᒪᖓᓄᑦ ᑕᐃᒪᐃᑦᑕᕆᐊᓕᒃ
ᐋᖅᑭᒃᓱᐃᖃᑎᒌᓐᓂᕐᒧᑦ ᖃᐅᔨᓴᕐᓂᕐᒧᑦ ᐱᒋᐊᕈᑎᒃᓴᐅᔪᓂᑦ ᐅᖓᑖᓄᑦ ᖁᓖᑦ ᒐᕙᒪᑐᖃᒃᑯᑦ ᐱᓕᕆᕝᕕᖏᓐᓂ ᐊᒻᒪᓗ ᑐᑦᑕᕐᕕᖏᓐᓂ
ᑲᔪᓯᑎᑦᑎᖃᑦᑕᖅᑐᓂᒃ ᖃᐅᔨᓴᕐᓂᐅᔪᒥᑦ ᐃᓄᐃᑦ ᓄᓇᖕᒐᓂ ᐊᒻᒪᓗ ᐋᖅᑭᒃᓱᐃᓪᓚᑦᑖᕐᓂᕐᒧᑦ ᒪᓕᒃᑕᐅᔭᕆᐊᓕᖕᓂᒃ ᓯᕗᒧᐊᖅᑎᑦᑎᓂᕐᒥᑦ ᐃᓄᐃᑦ
ᐊᐅᓚᑦᑎᓂᕆᔭᖏᓐᓂᒃ ᖃᐅᔨᓴᕐᓂᕐᒥᑦ. ᐃᓄᐃᑦ ᑕᐱᕇᑦ ᑲᓇᑕᒥ ᓴᖅᑮᓚᐅᖅᑐᑦ ᑲᓇᑕᒥ ᐃᓄᖕᓄᑦ ᐸᕐᓇᐅᑎᐅᔪᖅ ᖃᐅᔨᓴᕐᓂᕐᒧᑦ (NISR) ᒫᔾᔨ 2018-
ᒥ ᐊᒻᒪᓗ ᐊᑦᑐᐃᖃᓯᐅᑎᔪᖅ ᐊᑐᓕᖅᑎᑦᑎᓂᕐᒧᑦ ᐸᕐᓇᐅᑎᖓᓂ ᐋᒡᒌᓯ 2018-ᒥ ᓯᕗᒧᐊᕈᑕᐅᓪᓗᑎᒃ ᐋᖅᑭᒋᐊᕈᑎᒃᓴᓂᑦ ᐱᑕᖃᕈᓐᓃᖅᑎᑦᑎᔪᒥᑦ
ᓄᖅᑲᖓᓕᕈᑕᐅᔾᔪᑎᓂ ᑎᑭᐅᒪᓂᕐᒧᑦ ᑖᔅᓱᒥᖓ ᐸᕐᓇᐅᑎᒃᑯᑦ ᐊᑐᖅᑕᐅᔪᒪᔪᖅ ᑐᕌᒐᒃᓴᒥ. ᐅᑭᐅᖅᑕᖅᑐᒧᑦ ᐊᑐᐊᒐᐃᑦ ᐋᖅᑭᒃᓱᖅᓯᒪᓂᖏᑦ
ᓯᕗᒧᐊᕈᑕᐅᓂᐊᖅᑐᖅ ᐊᑐᓕᖅᑎᑦᑎᓂᕐᒥᑦ ᑖᔅᓱᒥᖓ ᑲᓇᑕᒥ ᐃᓄᖕᓄᑦ ᐸᕐᓇᐅᑎᐅᔪᖅ ᖃᐅᔨᓴᕐᓂᕐᒧᑦ ᐱᓕᕆᐊᖃᕐᓂᕐᒥᑦ ᐱᕙᓪᓕᐊᑎᑦᑎᖃᑎᒌᓐᓂᕐᒥᑦ
ᑲᓇᑕᒥ ᐃᓄᖕᓄᑦ ᐸᕐᓇᐅᑎᐅᔪᖅ ᖃᐅᔨᓴᕐᓂᕐᒧᑦ ᐊᑐᐊᒐᕐᒥ ᒐᕙᒪᑐᖃᒃᑯᑦ ᐱᓕᕆᕝᕕᖏᓐᓄᑦ ᐊᒻᒪᓗ ᐃᓄᖕᓄᑦ, ᐱᓕᕆᐊᖃᖅᓯᓐᓈᕐᓗᑎᒃ
ᐊᔪᙱᓐᓂᐅᔪᒥᑦ ᐃᓄᐃᑦ ᓄᓇᖓᓂ ᐱᕙᓪᓕᐊᑎᑦᑎᓂᕐᒧᑦ ᖃᐅᔨᓴᕐᓂᕐᒧᑦ ᐊᔪᙱᓐᓂᐅᔪᒥᑦ, ᐊᑐᐊᒐᕐᓄᑦ ᐊᒻᒪᓗ ᐱᒋᐊᕈᑎᒃᓴᓄᑦ.



3. ᐃᓕᓐᓂᐊᕐᓂᓕᕆᓂᖅ
ᐸᕐᓇᐅᑎᒃᑯᑦ ᐊᑐᖅᑕᐅᔪᒪᔪᖅ ᑐᕌᒐᒃᓴᖅ: ᐱᑕᖃᕈᓐᓃᖅᑎᑕᐅᓗᓂ ᐅᖓᓯᒌᖕᓂᖏᑦ ᐃᓕᓐᓂᐊᕐᓂᓕᕆᓂᕐᒧᑦ ᖃᓄᐃᓐᓂᕆᔭᖏᑦ ᐃᓄᖕᓄᑦ ᐊᒻᒪᓗ
ᐃᓅᙱᑦᑐᓄᑦ

ᒐᕙᒪᑐᖃᒃᑯᑦ ᐱᔭᒃᓴᖃᕐᓂᖅᓴᐅᓂᐊᖅᑐᑦ ᐃᓕᓐᓂᐊᓵᓕᓂᕐᒧᑦ ᐊᒻᒪᓗ ᐸᐃᕆᕕᓕᕆᓂᕐᒧᑦ, ᐃᓕᓐᓂᐊᕐᕕᐊᓛᓂᒃ, ᐃᓕᓐᓂᐊᕐᕕᐊᓗᖕᓂ ᐊᒻᒪᓗ
ᓯᓚᑦᑐᖅᓴᕐᕕᒡᔪᐊᓂ ᐃᓕᓐᓂᐊᕐᓂᓕᕆᓂᕐᒥ. ᑕᐃᒫᒃ ᐅᖃᐅᓯᐅᔪᖕᒪᑦ 2011-ᒥ ᑲᓇᑕᒥ ᐃᓄᖕᓄᑦ ᐃᓕᓐᓂᐊᕐᓂᓕᕆᓂᕐᒧᑦ ᐸᕐᓇᐅᑎᒥ, “ᐃᓄᐃᑦ
ᐃᓕᓐᓂᐊᕐᓂᓕᕆᓂᕐᒧᑦ ᐱᓕᕆᔾᔪᓯᖃᕆᐊᓖᑦ ᑐᕌᒐᒃᓴᖃᕐᓗᓂ ᐃᓕᓐᓂᐊᕈᑕᐅᓪᓗᐊᑕᕐᓂᐊᖅᑐᓂ, ᐃᓚᒋᓪᓗᓂᒋᑦ ᐅᖃᐅᓯᓕᕆᓂᖅ ᐊᒻᒪᓗ
ᓈᓴᐅᓯᕆᓂᖅ, ᑖᒃᑯᐊᓗ ᐊᕐᕌᒍᐃ 2000 ᐃᓗᐊᓂ ᐃᓕᓐᓂᐊᕈᑎᒃᓴᓂ, ᓲᕐᓗ ᓄᓇᕐᔪᐊᒥ ᐅᔾᔨᕈᓱᓕᖅᑎᑦᑎᓂᕐᒥᑦ ᐊᒻᒪᓗ ᐅᖃᓕᒫᕆᐅᖅᓴᓂᕐᒥᑦ
ᑎᑎᕋᕆᐊᖅᓴᓂᕐᒥᑦ. ᐃᓕᓐᓂᐊᕈᑎᒃᓴᑦ, ᐊᑐᖅᑕᐅᔭᕆᐊᓖᑦ ᐊᒻᒪᓗ ᐃᑲᔪᕈᑎᒃᓴᓂᑦ ᐱᓕᕆᔾᔪᓯᐅᔪᓂ ᐱᓕᕆᖃᑎᒌᑦᑎᐊᕆᐊᓖᑦ ᓴᖅᑮᓂᕐᒥᑦ
ᐃᓕᓐᓂᐊᕐᓂᕐᒧᑦ ᐊᕙᑎᓂ ᐊᒻᒪᓗ ᐊᓂᒍᖅᑕᐅᔪᓂ ᐃᓄᖕᓄᑦ ᐃᓕᓐᓂᐊᖅᑎᓄᑦ ᐊᔪᕈᓐᓃᖅᓴᖅᑎᑕᐅᓗᑎ ᑲᔪᓯᓂᖃᑦᑎᐊᕐᓗᑎ ᐃᓄᖁᑎᒋᔭᐅᓗᑎ
ᐊᔾᔨᐅᙱᑦᑐᒥ ᐊᒻᒪᓗ ᐃᓕᖅᑯᓯᖃᑎᒌᙱᑦᑐᓂ ᖃᓄᐃᓕᖓᓂᐅᔪᓂ.”

ᒐᕙᒪᑐᖃᒃᑯᑦ ᐊᑐᐊᒐᖓ ᓴᙱᓂᖅᓴᐅᓕᒃᑲᓐᓂᓪᓗᐊᖅᑐᑦ ᓴᖅᑭᔮᕙᒌᖅᑐᓂᑦ ᐃᓕᓐᓂᐊᓵᓕᓂᕐᒧᑦ ᐊᒻᒪᓗ ᐸᐃᕆᔭᐅᓂᕐᒧᑦ (ELCC)
ᑲᑎᖅᓱᖅᑕᐅᕙᓪᓕᐊᔪᓄᑦ ᑮᓇᐅᔭᓂᑦ ᑐᖅᑯᖅᑕᐅᓯᒪᓪᓗᑎᒃ ᖃᐅᔨᒪᑦᑎᐊᕆᐊᕐᓂᕐᒥᑦ ᐊᑦᑕᕐᓇᙱᑦᑐᓂᑦ ᐃᓂᒋᔭᐅᓂᐊᖅᑐᓂᑦ ᓱᕈᓯᕐᓄᑦ, ᓱᕈᓯᓕᒫᑦ
ᓂᕆᑎᑕᐅᑦᑎᐊᕐᓗᑎ ᐊᒻᒪᓗ ᐊᖓᔪᖅᑳᕆᔭᐅᔪᑦ ᐊᑭᑭᔾᔫᒥᔪᒥᑦ ᕿᑐᕐᖓᖏᓐᓂᒃ ᐸᖅᑭᔭᐅᑎᑦᑎᒍᓐᓇᕐᓗᑎᒃ. ᐃᓚᖃᓪᓗᐊᖅᑐᖅ ᐱᓕᕆᐊᖃᓪᓚᕆᓪᓗᑎ
ᒐᕙᒪᑐᖃᒃᑯᑦ ᐃᓄᖕᓄᑦ ᐃᓕᓐᓂᐊᓕᓵᖅᑐᓂᒃ ᖁᑦᑎᖕᓂᓕᖕᓄᑦ 12-ᓄᑦ ᐃᓕᓐᓂᐊᕐᓂᓕᕆᓂᕐᒧᑦ ᖃᐅᔨᒪᑦᑎᐊᕆᐊᕐᓂᕐᒥᑦ ᐃᓄᐃᑦ ᐃᓕᓐᓂᐊᖅᑎᐅᔪᑦ
ᐃᓕᓐᓂᐊᖅᓯᒪᕙᒌᕐᓗᑎ ᐃᓯᓐᓂᐊᕐᓗᑎ ᓯᓚᑦᑐᖅᓴᕐᕕᒡᔪᐊᒥ ᐃᓕᓐᓂᐊᕈᑎᒃᓴᓄᑦ ᐊᒻᒪᓗ ᐃᓚᖃᕐᓗᓂ ᑎᑎᕋᖅᓯᒪᔪᓂ ᖃᐅᔨᓴᖅᑕᐅᓂᑯᓂ
ᐊᓂᒍᖅᑕᐅᔪᓂ ᐊᒻᒪᓗ ᐃᓄᐃᑦ/ᒐᕙᒪᑐᖃᒃᑯᑦ/ᑲᓇᑕᐅᑉ ᓂᒋᐊᓂ ᐊᕕᒃᑐᖅᓯᒪᔪᓂ/ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂ ᑲᑎᒪᓂᖃᒐᔪᖃᑦᑕᕐᓗᑎ,
ᖃᐅᔨᒪᑦᑎᐊᕆᐊᕐᓂᕐᒥᑦ ᑕᒪᐃᓐᓂᒃ ᐃᓄᐃᑦ ᓱᕈᓰᑦ ᐃᓕᓐᓂᐊᕈᕐᓇᕐᓗᑎ ᐃᓄᒃᑐᑦ, ᐃᓕᓐᓂᐊᓕᓵᕐᓂᕐᒥᑦ ᐊᒻᒪᓗ ᐸᐃᕆᕕᖕᒥ ᑕᐃᑯᖓ
ᓯᓚᑦᑐᖅᓴᕐᕕᒡᔪᐊᒧᑦ. ᑭᖑᓪᓕᖅᐹᒥ, ᓴᖅᑮᓪᓗᐊᖅᑐᖅ ᐋᖅᑭᒃᓱᖅᑕᐅᓂᐊᕐᓂᖓᓂ ᓯᓚᑦᑐᖅᓴᕐᕕᒡᔪᐊᒥᑦ ᐃᓄᐃᑦ ᓄᓇᖕᒐᓂ.

4. ᐆᒪᔪᓕᕆᓂᖅ ᐊᒻᒪᓗ ᓂᕿᖃᐃᓐᓇᕆᐊᖃᕐᓂᖅ
ᐸᕐᓇᐅᑎᒃᑯᑦ ᐊᑐᖅᑕᐅᔪᒪᔪᖅ ᑐᕌᒐᒃᓴᖅ: ᐃᓄᐃᑦ ᐱᓕᕆᐊᖃᕈᓐᓇᕐᓂᐊᖅᑐᑦ ᓂᕿᒃᓴᖅᓯᐅᕐᓂᕐᒧᑦ ᐊᒻᒪᓗ ᐆᒪᔪᓕᕆᓂᕐᒧᑦ ᐊᐅᓚᑦᑎᓂᕐᒥᑦ
ᐱᔪᓐᓇᕐᓂᕆᔭᐅᔪᓂ ᓯᕗᓂᒃᓴᒧᑦ

ᒐᕙᒪᑐᖃᒃᑯᑦ ᐃᑲᔪᖅᓱᕐᓂᐊᖅᑐᑦ ᖃᓄᐃᓕᖓᓕᕈᑕᐅᔪᓂᒃ ᓴᐳᔾᔨᓂᕐᒧᑦ ᐊᒻᒪᓗ ᐱᕙᓪᓕᐊᑎᑦᑎᓂᕐᒧᑦ ᐅᑭᐅᖅᑕᖅᑐᒥ ᐊᔾᔨᐅᙱᓐᓂᕆᔭᖓᓂ ᐃᓄᐃᑦ
ᓄᓇᖕᒐᓂ, ᑖᔅᓱᒥᖓᓪᓗᐊᑕᖅ ᐊᓯᐊᔨᑦᑕᐃᓕᒪᓂᕐᒧᑦ ᑐᕌᒐᒃᓴᐅᔪᒥᑦ ᐃᑲᔪᖅᓱᓂᕐᒥᑦ ᐃᓄᐃᑦ ᓂᕿᒃᓴᖅᓯᐅᖃᑦᑕᕐᓂᖏᓐᓂ. ᐃᓄᐃᑦ ᐱᔪᓐᓇᕐᓂᕆᔭᖏᑦ
ᓂᕿᒃᓴᖅᓯᐅᕐᓂᕐᒧᑦ ᐊᒻᒪᓗ ᐆᒪᔪᓕᕆᓂᕐᒧᑦ ᐊᐅᓚᑦᑎᓂᕐᒥᑦ ᑲᓇᑕᐅᑉ ᒪᓕᒐᖓᒍᑦ ᓴᐳᔾᔭᐅᓯᒪᔪᑦ ᐱᔪᓐᓇᕐᓂᕆᔭᐅᔪᓂ ᐊᒻᒪᓗ ᐃᒃᐱᒋᔭᐅᑦᑎᐊᕆᐊᓖᑦ
ᐃᑲᔪᖅᓱᖅᑕᐅᑦᑎᐊᕐᓗᑎᓗ. ᒐᕙᒪᑐᖃᒃᑯᑦ ᐊᑐᐊᒐᖓ ᐃᓕᓴᖅᓯᓪᓗᐊᖅᑐᖅ ᑲᓲᒪᖃᑎᒌᓐᓂᖏᑦ ᓂᕿᒃᓴᖅᓯᐅᕐᓂᐅᕙᒃᑐᓂᑦ, ᓯᓚᐅᑉ ᐊᓯᔾᔨᖅᐸᓪᓕᐊᓂᖓ
ᐊᒻᒪᓗ ᓂᕿᖃᐃᓐᓇᕆᐊᖃᕐᓂᖅ ᐃᓄᐃᑦ ᐃᒡᓗᒥᐅᖃᑎᒌᖏᓐᓄᑦ ᐋᖅᑭᒃᓱᐃᑎᓪᓗᒋᑦ ᐊᑐᐊᒐᕐᓂᒃ ᐊᒻᒪᓗ ᐱᓕᕆᐊᒃᓴᓂᑦ ᑲᒪᒋᔭᖃᖅᑐᓂᒃ ᑖᒃᑯᓂᖓ
ᐱᖓᓱᓂᑦ ᐊᑦᑐᐊᖃᑎᒌᖑᔪᓂᑦ ᐃᓱᒫᓘᑕᐅᔪᓂᒃ, ᐊᒻᒪᓗ ᓯᕗᓪᓕᐅᔾᔨᒋᐊᓖᑦ ᓄᑖᖑᓂᖅᓴᓂᑦ ᐱᓕᕆᔾᔪᓯᐅᔪᓂᑦ ᐃᑲᔪᖅᓱᓂᕐᒧᑦ ᐃᓄᐃᑦ
ᓂᕿᒃᓴᖅᓯᐅᕐᓂᕆᔭᖏᓐᓂᒃ ᑕᐃᒪᐃᑦᑐᓂᑦ ᐊᑐᐊᒐᕐᓂᒃ ᐊᒻᒪᓗ ᐱᓕᕆᐊᒃᓴᓂᑦ.

